
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УРУУГАА УРГАСАН МОД

	 

	НЭГДҮГЭЭР БҮЛЭГ

	 

	Эцгийг нь нас барсны дараа Юсуф хүүгийн өмчид нэг овоохой, нэг үнээ, бас нэг худаг, цэцэрлэгийн хамт үлдэж, юмны нь ихэнхийг хаанд, багахныг нь тосгоны ахлагчийн өрөнд өгчээ. Эр нөхрөө оршуулаад Юсуфийн ээж,

	— Ямар ч л гэсэн хүү минь чи, хаанд очиж хааны цэргийн алба хаах болжээ гэв. 

	Энэ үед Юсуф дөнгөж арван хоёр настай байжээ. Ахмад хүмүүстэй маргахад муу гэдгийг ойлгохооргүй балчир, тэнэг байсан болоод:

	— Надад цэрэг хэрэгтэй биш, би хаанд очиж яах юм бэ? Харин хаанд хэрэгтэй болохоор тэр өөрөө ирэг л дээ гэж хариулжээ. Эх нь ийш тийшээ харж,

	— Чи дуугай бай! Юу гэсэн үг вэ? Хэрэв хаан энэ үгийг чинь сонсвол цаазлах гэнэ шүү гэж сандран хэлэв.

	Үнэн хэрэг дээрээ Юсуфийн үг хааны чихэнд хүрч амжжээ. Өргөн олноо эзэмшин захирагч нь албатаасаа айдаг учир газар бүр чагнуур тавьдаг байжээ. Тэд Юсуфийн хэлснийг хаанд сонсгосон байж. Тэгээд хаан тэднийд хүрч ирэв. Эзэн хаанаа урьд өмнө огт үзээгүй Юсуф хүү сандран:

	— Чи юун хүн бэ? гэхэд,

	— В-б-Би хаан са-са-Саламат гэж хаан хариулав.

	— Уухай бас! Чи ээрүү юм уу? Бүх хаан ээрдэг үү? гэж Юсуф инээхэд хаан ихэд уурласан боловч өөрт нь цэрэг хэрэгтэйг санаж омгоо дараад:

	— Ү-ү-үгүй, бү-бү-бүх хаан ээрдэггүй. Би-би-бидний дунд со-со-сохор хүн ч бий, дү-дү-дүлий хүн ч бий, өөрөөр хэлбэл хаан тус тусын өвчтэй гэв.

	— Тэгвэл та ямар өвчинтэй вэ? гэж Юсуф асуухад,

	— Миний өвчнийг ха-ха-хатуу догшин гэдэг. Энэ ч хамгийн хүнд өвчин л дөө. Харин намайг бусдад хор хүргэсэн цагт л миний өвчин түр номхордог юм гэж хаан ээрэгнэн хэлэв. Хаантай адил, хэдий хүртэл ээрэн бичих билээ дээ. Хэрэв цаашдаа тэгж бичээд байвал үзэг минь ээрүү болчих байх гэж би айж байна. Тийм учраас би одоо зүгээр бичье. Харин та нар хааны үгийг уншихдаа ээрүүгээр нь уншаарай. Тэгнэ байх ч гэж би итгэж байна.

	— Тэгвэл чи надад хор хүргэх гэж наашаа ирээ юү? гэж Юсуфийг асуухад,

	— Яалаа гэж, юу гэсэн үг вэ? Би чамайг цэрэгтээ бүртгэхээр ирсэн юм гэж хаан сандран хэлэв.

	— Тэгвэл чи надад ямар хөлс өгөх вэ? гэхэд,

	— Би цэрэгтээ хөлс өгдөггүй. Тэд дээрэмдсэн юмныхаа дөрөвний нэгийг авдаг юм.

	— Дээрэмдсэн юмнаасаа гэнэ ээ?

	— Тийм ээ! Миний цэрэг харь орныг дээрэмдэж надад олз авчирдаг. Харин би цэрэгтээ түүний нь дөрөвний нэгийг өгдөг. Гэвч чамд бол бага оногдоно. Яагаад гэвэл чи жаахан байна. Их юм дээрэмдэж чадахгүй шүү дээ! Миний цэрэгт орох уу, үгүй юү, хурдан хэл, чамтай удаан ярьж байх цаг алга!

	— Бусад оронд мөн л хүн байх уу? гэж Юсуф асуув.

	— Тэгэлгүй яах вэ. Манай эндэх шиг л байна.

	— Тэгвэл би чиний цэрэгт орохгүй.

	— Орохгүй гэнэ ээ? Чи хэнтэй ярьж байгаагаа мэдэж байна уу? Би хааны хүү. Их хаан Саламат байна гэж хаан чанга хашхирахад,

	— Харин чи хэнтэй ярьж байгаагаа мэдэж байна уу? Би гуталчны хүү Юсуф байна гэж Юсуф ихэмсгээр хэлэв. Хаан инээмсэглэн, энэ хүү бүр тэнэг юм гэж бодоод, өөр аргаар маргахаар шийдэн, хажуу тийшээ эргэж бяцхан цэцэрлэгийн дунд Юсуфийн овоохой байхыг үзээд,

	— Чиний цэцэрлэгт ямар гайхалтай сайхан цэцэг ургадаг юм бэ? гэхэд,

	Юсуф ихэмсэг зан гаргаж,

	— Ямар цэцэг чамд сайхан санагдаж байна. Дуртайгаа ав гэхэд,

	— Энэ газар дээр ийм гайхалтай сайхан цэцэг ургадаг болохоор газар нь бас тийм сайхан байх ёстой. Би үүнийг авахад яадаг юм гэж хаан хэлээд алгаа ташмагц даруй зэвсэглэсэн тавин цэрэг гарч ирэв. Тэл Юсуфийн цэцэрлэгийг хааны өмч гэж зарлав. Тийнхүү Юсуф, модноос жимс, бутнаас цэцэг авч болохгүй боллоо. Дараа өдөр эх нь Юсуфт,

	— За тэр! Одоо бид цэцэрлэггүй боллоо. Хаанд очиж цэрэгт нь ор гэв.

	— Хэрэв би хааны цэрэгт орвол түүний хатуу догшин өвчнөөр өвчлөх болно. Ээжээ та намайг өвдөг гэж байгаа юм уу? гэхэд,

	— Яалаа гэж хүү минь, юү гэсэн үг вэ? Чамайг эрүүл байгаасай гэж би өдөр шөнөгүй тэнгэрт залбирч байна гэж хэлээд, ээж нь хоёр гараараа чихээ таглав.

	Ээж нь ч овоохойгоосоо гарав. Юсуф хувин авч, үнээгээ услахаар худаг тийш очив. Нэгэнт хааных болсон цэцэрлэгт нь үнэт сайхан хувцас өмссөн охин зогсохыг Юсуф гэнэт харав.

	— Чи энд юу хийж байна? гэж Юсуф асуулаа.

	— Би шинэ цэцэрлэгээ үзэхээр ирсэн. Чи намайг хүндэтгэн толгой бөхийх ёстой гэж охин хариулав.

	— Яагаад гэвэл би их хаан Саламатын охин байна гэж бардам хэлэв.

	— Тэгвэл би гуталчны хүү байна аа гэж Юсуф мөн тиймэрхүү бардам хэлэв. Миний даашинзанд алмас эрдэнийн од шигтгэснийг хар гэж хааны охин хэлэв.

	— Тэгвэл, чиний бүх алмас эрдэнээс миний шүд бөх гэж Юсуф хэлэв.

	— Би өдөр болгон луувангийн хайлмаг иддэг гэж охин хэлэв.

	— Тэгвэл би лууван тарьдаг. Чи лууван тарьж чадах уу? гэж Юсуф хэлэв.

	— Чадахгүй гэж хааны охин хариулав.

	— Чи зөвхөн л хайлмаг идэж чаддаг уу? Чи яах гэж явна. Шууд ярь! гэж зэмлэн хэлэв.

	— Юм уумаар байна гэж хааны охин хэллээ. Юсуф худгаас ус татаж хааны охинд өгөв. Цөмийг нь уугаад охин,

	— Чиний худгийн ус яасан амттай юм бэ? Би амьдралдаа ийм сайхан амттай ус ууж үзээгүй гэхэд, охины өмнө бардамнах сэтгэл төрж Юсуф,

	— Өдөр бүр ирж бай, тэгвэл би чамд уухын чинь хэрээр худгаасаа ус татаж өгч байя! “Энэ худгийн ус ийм сайхан амт шимттэй болохоор худаг нь бас тийм сайхан байх ёстой. Би үүнийг авахад яадаг юм бэ” гэж охин бодоод, алгаа ташмагц даруй зэвсэглэсэн тавин цэрэг гарч ирэв! Тэд Юсуфийн худгийг хааны тамгаар тамгалав. Тэр цагаас хойш Юсуф худгаас аяга ч ус авч болохоо байлаа. Гурав дахь өдөр Юсуфт эх нь дахин,

	— Хүү минь, чи аргагүй л хаанд очих боллоо. Тэгэхгүй бол чи бид хоёр өлсөж үхэх нь байна гэхэд,

	— Ээжээ, бидэнд үнээ үлдсэн шүү дээ. Би түүнийг ахлагчид аваачиж өгье. Үнээний үнэнд тэр их мөнгө өгнө. Түүгээр нь тариа, будаа авъя. Хэдэн хоног амьдарч байтал арга нь олдолгүй дээ гэж Юсуф хэлэв. Үнээндээ тун их хайртай учир эх нь уйллаа. Гэвч өлсгөлөн бол тоглоом биш. Юсуф үнээгээ оосорлож хөтлөөд ахлагчийнд очихоор явав.

	— Чиний үнээ хэр сүүтэй вэ? гэж ахлагч асуулаа.

	— Өдөрт гурван шанага сүү гарна. Сүү нь тун сайн. Та шалгаж үзээрэй гэхэд.

	— Тун сайн үнээ. Гагцхүү сүү бага гардаг. Өдөрт гуравхан шанага сүү саадаг гэж эцэг чинь амьд байхдаа надад ярьж байсан юм. Тиймээс би чамд үнээний чинь үнэнд гурван төгрөг өгье гэж ахлагч хэлэв.

	— Гуравхан төгрөг үү? гэж Юсуф гайхан асуув.

	— Тийм ээ! Бүхэл бүтэн гурван төгрөг! Шанага бүрийг төгрөгөөр бодож, гурван шанага сүүнд гурван төгрөг өгье. Хэрэв чиний үнээнээс 40 шанага сүү гардаг байсан бол би 40 төгрөг өгөх сөн. Гэтэл гуравхан шанага сүү гардаг болохоор яая гэхэв. Гурван төгрөгөө ав. Тун тохирсон тооцоо шүү гэж ахлагч хэлэв. Ядуу Юсуф хэрхэн тооцож мэдэх билээ. Гагцхүү:

	— Ах гуай энэ гурван төгрөгөөр би яаж амьдрах билээ гэж Юсуфийг хэлэхэд.

	— За, тэгвэл гурван үр авалдаа гэж ахлагч хэлэв.

	— Ямар гурван үр вэ?

	— Шидэт үр! Нэг илбэчин хүн надад өгсөн юм. Тэр өвгөн надад өртэй байгаад мөнгөний хамт энэ гурван үрийг өгсөн юм. Хэрэв энэ үрийг таривал маргааш нь тэр газраас шидэт мод ургана гэж тэр хүн хэлсэн билээ. Модны үзүүр үүлнээс дээш гарсан байх тул чи мөчрийг дамжин тэнгэрт гарч болно. Гагцхүү гурван үрийг хамт тарихгүй бол нэмэргүй гэдгийг мартаж болохгүй гэв. Ахлагчийн үгийг Юсуф тун анхааран сонсов. Эцэст ахлагч,

	— Гурван үр авна уу, гурван төгрөг авна уу өөрөө мэд гэхэд, Юсуф тэр даруй гурван үрийг шүүрэн авч, ид шидийг нь алдуулахгүйн тулд чанга атгаад, гэрийн зүг гүйв. Гүйж яваа Юсуфийн хойноос ахлагч хараад инээмсэглэн,

	— Энэ муу илжгийг би бас сайн хуурлаа даа гэв. Юсуфийг гэртээ гүйж ирэхэд,

	— Мөнгө авчрав уу гэж эх нь асуулаа.

	— Би шидэт үр авчирлаа гэж Юсуфийн хэлэхэд эх нь хоёр гараараа толгойгоо барьж,

	— Юсуф минь! Чи том хүүхэд болсон байна шүү дээ! Хэзээ ухаан сууна даа! Хэрэв чи хэдэн төгрөг авчирсан бол бид хэдэн өдөр идэх тариа будаа авах сан! Хүү минь чи яасан тэнэг юм бэ? гэхэд,

	— Энэ үр шидтэй юм. Хэрэв таривал үүлнээс өндөр шидэт мод ургана. Би түүний мөчрийг дамжин тэнгэрт гарна гэж Юсуф хэлэв.

	— Тэнгэрт гараад яах юм бэ? гэж ээж нь асуув.

	— Танд, тэнгэрээс од авчирна гэж хүү хариулав. Эх нь зөвхөн толгой сэгсрээд,

	— Хүү минь, чи наддаа л их цэцэн юм биз дээ! Ахлагч чамайг зүгээр л хуурчихсан байна шүү дээ! Айлд очиж идэх юм гуйхаас даа гэв. Эхийгээ явсны дараа Юсуф хүү, гурван үрээ тарихаар өвсөн дээр зэхэж тавиад газар ухаж эхлэв. Тэр үед нэг хар хэрээ нисэж ирээд гуаглан байж хоёр үрийг нь шүүрэн нисэв. Гурван үрийг хамт тарихгүй бол нэмэргүй гэж ахлагч хэлсэн учир Юсуф их айж,

	— Надад үнээ байхгүй, бас мөнгө байхгүй, одоо шидэт үр үгүй боллоо гэж гомдсондоо уйлав. Өвсөн дээр сүүлчийн ганц үр хэвтэж байлаа. Юсуф, яах хэрэгтэй вэ? Тэр бодож, юу ч болсон тариад үзье гэж шийдэв. Шидэт мод ургахгүй ч гэсэн ямар нэгэн цэцэг ургана биз гэж бодлоо. Зөөлөн хөрст газар үрээ тариад Юсуф гэртээ орж унтахаар хэвтэв. Шөнө нь их салхи болов. Тэнгэр нэлэнхийдээ нижигнэн бороо цутгаж, цахилгаан гялбан, овоохойг нь салхи чичрүүлнэ. Юсуф шөнөжингөө унтаж чадсангүй хэд дахин босож цахилгааны гэрэлд цонхоороо шагайн, үр суулгасан газраа харав. Тэгэвч ямар ч шидэт мод олж үзсэнгүй. Өглөө болоход салхи намдав. Юсуф цэцэрлэгт гүйж очив. Салхи, цэцгүүдийг хугачин, олон мод үндсээрээ булгарч унасан хэвтэнэ. Яг үр суулгасан газарт нь аянга буусан байлаа. Тэнгэрт тултал ургах шидэт модны оронд гүн хар нүх гарснаас өөр үзэгдэх юмгүй байв. Юсуфийг тун их гуньхрахад, эх нь уйллаа. Гэвч Юсуф нүх рүү өнгийж хараад жинхэнэ гайхамшиг гэгчийг үзлээ. Нэг шөнийн дотор ямар ч гэсэн мод ургажээ. Тэр мод үлэмж том, их мөчиртэй боловч бусад модноос өөрөөр ургасан байлаа. Өөрөөр хэлбэл тэнгэрт тултал ургах мод маань газрын гүн рүү мөчрөөрөө ургасан байлаа. Тэр мод газрын гүн рүү олон бээр орж харанхуйд үзүүр нь үзэгдэхгүй далдарчээ. Ээ, харлаа! Ийм сайхан мод үндэс нь дээрээ гарч, үзүүр нь доошоо харж уруугаа ургасан нь харамсалтай байна. Энэ ч ахлагчийн л хийсэн хэрэг гэж эх нь гайхаж гараа хавсран хэлэв. Юсуф нүх рүү харайн орж модны ишийг тэврээд эхдээ,

	— Өөдөө ч ургасан, уруугаа ч ургасан ялгаагүй, би мөчрийг дамжиж хаа хүрэхийг үзнэ гэхэд,

	— Хүүе, хүү минь ээ! Харин чи газар дор л битгий ор! Тэнд бүр ч харанхуй шүү дээ. Харанхуйд яагаад ч, юу ч үзэгдэхгүй гэж эх нь залбирав. Гэтэл Юсуф эхийнхээ үгийг тоолгүй, модны ишийг дамжин түргэн гэгч уруудав. Эхлээд нарны гэрэл замыг нь гийгүүлж байлаа. Гэвч доошоо уруудах тусам улам л харанхуй болж байв. Юсуф тас харанхуйд орж модны мөчрийг дамжиж явав.


ХОЁРДУГААР БҮЛЭГ

	 

	Чухам юу болж байгааг ялгаж боломгүй нүхэн харанхуйд Юсуф орчихлоо. Гэтэл хаанаас ч юм бэ “Сөнөөе! Устгая! Дарлагчдад өршөөл байхгүй. Тэмцэлд босоцгоо! Бамбараа асаацгаая! Хэн бамбар асаах вэ?” гэж хөгшин залуу, бүдүүн нарийн дуу алсаас бүдэгхэн цуурайтан сонсогдоход Юсуф тун их айв. Эргэн тойрноо тэмтэрч үзтэл модны нь хажууд санамсаргүй шат баригдав. Энэ шат хаа хүрдэг юм бол доо? гэж бодоод Юсуф модноосоо шатанд хүрч түүгээрээ өгсөв. Түдэлгүй нэгэн хаалганд хүрч түүнийг тогшиход хаалга нээгдэж, Юсуф том бөмбөгөр танхимд орлоо. Байшингийн цонх нь төмөр тортойн дээр бяцхан хонгилд таван лаа тавьжээ. Тэр танхим эзгүй байсан боловч Юсуфийн хажууханд олон хүн шуугилдан маргалдах шиг санагдав.

	— Энд хүн байна уу? гэж Юсуф чанга хашхирав.

	— Энд хүн байна уу? Энд хүн байна уу? гэж бөмбөгөр тааз дүүрэн цуурайтаж тал талаас тачигнатал инээлдэв. Айснаасаа болж Юсуфийн үс арзайн босох шиг боллоо. Гэвч Юсуф угаас зоригтой хүү тул:

	— Хүүе ээ? Хэн тэнд инээгээд байна аа? Наашаа гараад ир гэж дахин хашхирав.

	Хариуд нь мөн л инээх сонсогдов. Эргэн тойрон дахиад л ярьж хашхиралдав... Энд ганцхан л үл үзэгдэгч байгаа биш олон арваараа хуран цугларчээ гэж бодож болох байлаа. Гэнэт ямар нэг дуу бүр хажууд нь ирж Юсуфийн чихэнд,

	— Хаа орж ирснээ мэдэж байна уу, жаал аа? гэж шивнэн хэлэхэд,

	— Үгүй гэж Юсуф хариулав.

	— Энэ бол дуу хоолойн булш байгаа юм.

	— Дуу хоолойн булш гэнэ ээ?

	— Тийм ээ! Эзэн хааны харгис догшин, зусар бялдууч, ховдог шунахай байдлын эсрэг зоригтойгоор дуу хоолойгоо гаргасан эрдэмтэн, шүлэгч, эрх чөлөөний төлөө тэмцэгч бүхнийг хаан шоронд хорьж цаазалсны дуу хоолой нь энд нэгдээд байгаа нь энэ гэж өнөөх олон дуу шивнэв.

	— Тэгээд яасан юм бэ? гэж Юсуф асуулаа.

	— Учрыг нь хэлбэл, шоронд хорьж цаазалснаас хойш ч гэсэн манай дуу хоолой үхээгүй. Бүх орон даяар цуурайтсаар байлаа. Тэгэхэд хаан тэр олон дуу хоолойг барьж ийнхүү газар дор хорихыг тушаасан юм. Биднийг үеийн үед дуугүй болгож санаа амарлаа гэж хаан бодож байгаа байх. Ха- ха-ха! Ямар тэнэг хаан юм бэ дээ.

	— Яагаад тэнэг гэж? гэж Юсуф асуулаа.

	— Яагаад гэвэл бид бүгдийг нэг дор хорьсон нь хаан өөрөө манай дуу хоолойг нэгэн үлэмжийн их хүчинд нэгтгэлээ. Энэ хүчээрээ бид дуртай замаараа замнах болно. Харанхуйд булсан дэлбэлэгч бөмбөгийг асаах утас шиг манай дуу хоолой цуурайлан энэхүү газар доорх ханыг эвдэж ертөнцөд түгэхэд зөвхөн оч гаргахад л хангалттай юм. Гэсэн ч бид хүн биш дуу хоолой учраас бидэнд гар байхгүй шүү дээ! Энэ лааг асаа! Зөвхөн хүний гараар л асна. Асаагаад хурдан буцаж модондоо очоод юу болохыг хар! гэв. Юсуф хонгилоос лааг авч асаан, танхимын гол дунд нь тавиад хар хурдаараа гүйв. Дөнгөж модонд хүрч нэгэн мөчрөөс баримагц дэлбэрэх чимээ нүргэлэн, бөмбөгөр танхимын тааз нурах шиг боллоо. Юм бүхэн хурц өнгөөр гэрэлтээд эргэн тойрон мянга түмэн бамбар асав. Тэр бамбарууд Юсуфийн замыг хол тэртээ гэрэлтүүлж байлаа. Юсуф баярлаж хурдан уруудав. Гурван өдөр, гурван шөнө Юсуф үргэлж доошлон газрын гүнд орох тусам модны үзүүр лүү улам улам ойртож байлаа. Өлссөн цагтаа модноос шидэт жимс түүж идэж явлаа. Тэр жимс нь шидтэй учир ямар ч сайхан амт шүлттэй усан үзмээс илүү байв. Дөрөв дэх өдөр бамбар асаж дуусахад Юсуф ахиад л харанхуйд орчихлоо. Буцаж болох л байгаа даа гэж санаж явтал гэнэт ямар нэг хүн түүнийг шүүрч модноос нь салгаад үлэмж том гартаа атгаж дээр гэгч нь өөд өргөж явах шиг санагдав. Юсуф алдуулах гэсэн боловч дийлсэнгүй.

	Мөчийн дараа Юсуфийг нөгөө том гар нэгэн түгжээтэй хаалганы өмнө эвгүйнхэн тавив. Юсуф байтугай, ямар ч аварга том хүн гэсэн тэр хаалгыг амар онгойлгомгүй байлаа. Хаалганы дээгүүр нь “Хар аваргын хот” гэж бичжээ.


ГУРАВДУГААР БҮЛЭГ

	 

	Хаалган дээрх бичгийг Юсуф дөнгөж уншмагц хэн нэг хүн дахин түүнийг шүүрч өргөхийг мэдлээ. Өөрийг нь барьсан үлэмж том хар гар, үлэмж том хар цээж, үлэмжийн том хоёр хар нүд эргэлдсэн тас хар нүүрийг Юсуф үзэв. Тэр аваргын үлэмж том хар уруул нь хөдлөөд:

	— Чи юун хүн бэ? гэх нь аянга мэт сонсогдов.

	— Чи юун хүн бэ? гэж Юсуф хариу асуулаа.

	— Би аваргын хүү, хар аварга байна!

	— Би гуталчны хүү Юсуф байна. Газар дээрээс ирлээ.

	— Чи цагаан ч биш, хар ч биш ямар арьстан бэ? Би сайн ялгахгүй байна гэж аварга хэлэв.

	— Манайхны тэнд бор гэдэг юм!

	— Тэгвэл уучлаарай! Чам шиг нь надад хэрэггүй. Дуртай зүгтээ явж болно гэж Хар аварга хэлэв. Амь хамгаас үнэтэй байсан учир Юсуф хар аваргын чухам юу гэж хэлснийг сайн ойлголгүй даруй тэндээс зайлахыг хичээж, хар хурдаараа гүйв. Сэтгэл нь жаахан онгойгоод ирэхийн үест Юсуф үлэмж том хотод орчихсоноо ухаарав. Тэр хотод хар цагаан арьстан хүмүүс суудаг ажээ. Тэнд хар арьстан нь эзэн, цагаан арьстан нь боол байх ажээ. Цагаан арьстныг гинжилсэн байх агаад бохир бүдүүлэг овоохойд хүндээр амьдарна. Хар арьстан нь тэднийг зодож амьсгаа чөлөөгүй ажиллахыг тулгана.

	Дөрвөн өдөр, дөрвөн шөнө Юсуф хотоор хэсэвч түүнээс өөр юм олж үзсэнгүй. Тэр бүгдийг үзээд гайхах сэтгэл төрж, ийм хачин жигтэй хотоос явахынхаа өмнө Хар аваргатай уулзаж, энэ бүхний учрыг асууя гэж шийдэв.

	— Эндхийнхээ байдлыг тайлбарлаж өгөөч! Хар аварга минь! Яагаад энэ хотод цагаан арьстан бол боол, хар нь эзэн байна вэ? гэж Юсуф асуухад, Хар аварга инээмсэглэн,

	 - Яагаад гэвэл, танай тэр газар дээр харин цагаан нь эзэн, хар нь боол байдаг гэдгийг мэдээд би тун их уур хүрч өөрийнхөө улсад бүх цагаан арьстныг боол болгосон юм. Газар дээрээс ирсэн цагаан арьстан бүгдийг би барьж гинжилдэг гэв.

	— Их муу байна гэж Юсуф хэлэхэд,

	— Яагаад? гэж Хар аварга асуулаа.

	— Яагаад гэвэл би чамд үзүүлье. Ямар нэг цагаан арьстан боол авчир гэж Юсуф хэлэв. Цагаан арьстан боол авчрахад Юсуф,

	— Хурууг нь огтол гэж хэллээ.

	— Ха-ха-ха гэж Хар аварга инээгээд,

	— Дуртай гүйцэтгэе гэв. Тэр, цагаан арьстан боолын хурууг хэрчихэд шархнаас нь улаан цус гоожив.

	— За одоо өөрийнхөө хурууг огтол! гэж Хар аваргад Юсуф хэлэв. Хар аварга хуруугаа хэрчив. Түүний хуруунаас мөн л улаан цус гоожив.

	— За үзэв үү? Чиний арьс хар боловч цус чинь улаан байна, үүний арьс нь цагаан боловч цус нь мөн л улаан байна. Тэгэхээр ямар ч арьстан байсан бүх хүн адил байх нь шив дээ гэв.

	— Би яах хэрэгтэй вэ? гэж Хар аварга асуугаад хурууныхаа огтолсон ясыг хаяв. Бусад хүн юу гэхийг урьдчилан мэдэлгүйгээр Хар аварга хэзээ ч юу ч шийддэггүй заншилтай ажээ.

	— Миний бодлоор бол хар нь ч гэсэн, цагаан нь ч гэсэн битгий боол байгаасай! Бүх хүн энх тайвнаар амьдран, харилцан ойлголцож юм бүхэнд нэг нэгэндээ тусалж хамтран хөдөлмөрлөж л байвал зүйтэй юм. Үүнийг харин би чамд шууд хэлье. Ясандаа занах биш, ухаандаа бодох хэрэгтэй.

	— Чи зөв бодож байна. Өнөөдрөөс л би бүх цагаан арьстан боолыг суллаж тавья. Үүнээс хойш манай улсад гагцхүү эрх чөлөөт хүмүүс амьдрах болно. Хар, цагаан хүмүүс хамт ажиллаг! Чи эндээ үлд! Би чамайг хотынхоо дарга болгоё гэж Хар аварга хэлэв.

	— Үгүй би дарга болохыг хүсэхгүй байна. Шидэт модоороо цааш явах нь надад чухал байна. Хэрэв чи надад үнэний ачийг хариулъя гэж байгаа бол намайг анх авсан тэр мөчир дээрээ тавиад аль! гэв. Юсуфийг тэндээ байлгах гэж Хар аварга оролдовч тэр зөвшөөрсөнгүй. Тэгэхээр нь аварга Юсуфийг өргөж анх авсан газраа тавив. Тэгээд л Юсуф хүү харанхуй руу орж улам улам доошлов. Сүүлдээ харанхуй нь гийсээр газар дэлхийн зүрхэнд хүрэх гэсэн Юсуфийн замыг мөчир дээр гялбалзах мянга мянган гэрэл гийгүүлэв.



	




	ДӨРӨВДҮГЭЭР БҮЛЭГ

	 

	Тэр гэрэлд Юсуф уруугаа удтал явлаа. Гэтэл гэрэл унтарч цаашлах тусам харанхуй болоход Юсуф ихээр айж байлаа. Долоон өдөр, долоон шөнө уруудавч модонд үзүүр төгсгөл гэж байсангүй. Юсуф хүү буцахаар шийдэн байтал гэнэт гүн харанхуйд ямар нэгэн юм гялалзан хоёр үлэмж том нүд харагдлаа. Гэрэлд ойртон очиж ажвал, мөчир дээр ямар нэгэн гайхалтай амьтан байгаа нь мэдэгдэв. Тэр амьтны толгой нь шар шувуу шиг, бие нь хүн шиг бөгөөд дэнлүү адил дугариг нүднээс нь гялбам хурц гэрэл цацарна. Юсуф гайхан ажиглаж,

	— Чи чинь хүн үү, эсвэл шар шувуу юу? гэж асуулаа.

	— Би энэтхэгийн кино зургийн үйлдвэрийн дарга байна. Би өдөр унтаад шөнө сэрүүн байдаг юм гэж тэр хачин амьтан том нүдээ ирмэчин хэлэв. Тосгондоо нүүдлийн кино ирэхэд л ганцхан удаа үзсэн болоод Юсуф тэр хачин амьтны хэлж байгааг удтал ойлгож ядлаа.

	— Чи яагаад энд ганцаараа модон дээр сууж байгаа юм бэ? гэж асуув.

	— Энд бид олуулаа байна. Ийшээ явтал чи, миний хань хамсаатантай дайралдана. Тэд мөн л над шиг илбийн хүчээр шар шувуу болж хувираад бас л энэ модны өөр нэгэн мөчир дээр сууцгааж байгаа гэж тэр хариулав. Юсуф цааш явтал, үнэхээр ч шар шувуу мэт олон амьтан мөчир дээр дув дуугүй сууж, хөлөө дэмий л хөдөлгөцгөөнө. Тэднийг өрөвдөж Юсуф:

	— Та нар яасан юм бэ? гэхэд,

	— Биднийг арван настай нэг хүүхэд хувиргасан юм гэж нэгдүгээр дарга өгүүлэв.

	— Яагаад хувиргасан юм бэ?

	— Сүүлийн 25 жил хүүхдийн нэг ч кино зураг авсангүй гэж тэр хүү биднийг шийтгэхээр шийджээ.

	— Мөн сүрхий хүүхэд ээ! гэж Юсуф гайхан хэлээд,

	— Хаана байдаг юм бэ? гэж асуув.

	— Энэ мөчрийг дамжаад чигээрээ яв. Мөчрийн үзүүрт барагцаалбал мянган алхам явтал том кино зургийн хоолой дайралдана. Тэнд гэрэлтэй ч болно. Тэр хоолой, дотуур нь хүн саадгүй гарчихаар том шүү. Товчийг нь дарж, “Кат-Кат-Кат” гэж гурав чанга хэлэхэд хоолойн хаалт өөрөө онгойж чи түүгээр дамжин хотод амархан орж болно. Нөгөө хүүхэд тэнд бий гэж дарга хэлэв.

	— Би түүнийг яаж таних вэ? гэж Юсуф асуулаа.

	— Тун амархан. Нэгдүгээрт: Тэнд өөр хүүхэд байхгүй. Хоёрдугаарт: тэр жаал ерөөсөө ганцхан хуруутай, бусдыг нь тайрчихсан юм гэж дарга хэлэв.

	— Яагаад гэж Юсуф асуув.

	— Түүнийг би мэдэхгүй. Би зурхайч хүн биш, кино үйлдвэрийн дарга шүү дээ гэж дарга хариулав. Юсуф аян замдаа орлоо. Үнэхээр ч модны үзүүрт том кино дурангийн хоолой байжээ. Товчийг нь дармагц хоолойн хаалт хөшиг, хаалга мэт өөрөө онгойлоо. Нэг хэсэг харанхуйд явсны эцэст ямар нэгэн юм хяхтнан дуугараад эргэн тойрон гэрэл цацрав. “Машин хот” гэж дээгүүр нь бичсэн том хаалганы дэргэд Юсуф зогсож байв. Өтгөн утаа баагьсан үйлдвэрийн янданг Юсуф харлаа. Жигд, үзэмжтэйеэ зэрэгцсэн өндөр сайхан барилгууд ярайж, гудамжийг нь угааж цэвэрлэсэн ажээ. Том сайхан тэр хот Юсуфийн сэтгэлийг татав. “Энэ хотод хэд хоног сууж, байр байдлыг нь үзье” гэж бодлоо. Тэгээд хаалгаар ортол гэнэт их доргион гараад тэр дороо чимээ аниргүй болчхов. Юсуф зог тусан чагнахад “Халаас саваа сэрэмжилж яваарай! Тонуулчин аюултай шүү!” гэж ямар нэгэн хүн чихэнд нь шивгэнэв. Юсуф тал бүр тийш харсан боловч хүн байсангүй. Цааш гудамжаар явж байтал “Гүүрээр битгий гараарай эзэнтээ!” гэх сонстов. Юсуф айж, явган хүний замд орж явлаа. Урт гудамжаар машин хойно хойноосоо цувран хурдална. Гэтэл хажуугийн шон дээр улаан гэрэл асаж бүх машин зогсов. Юсуф ойролцоох нэг машинд шагайхад хов хоосон байсан тул гайхахдаа амаа ангайжээ. Машины хаалганд гараа хүргэмэгц “Ноёнтон! Морилон орно уу!” гэсэн дуу гараад хаалга нь өөрөө онгойсон тул хүү машинд орж зөөлөн сандал дээр суутал мөн л нөгөө дуу,

	— Хаашаа явах вэ? Ноёнтон гэхэд,

	— Зах оръё гэж хариуллаа. Шон дээр ногоон гэрэл асаж машин хөдлөв. Юсуф захаар явлаа. Бүх мухлаг онгорхой байх бөгөөд цонхон дээр нь үй түмэн бараа, төрөл бүрийн хувцас, жимс ногоо, өнгө бүрийн цаасанд боосон чихэр, тостой янз бүрийн гурилан боов байлаа. Гэвч гагцхүү гайхалтай нь зах дээр Юсуфтай нэг ч хүн дайралдсангүй, шатахуун олгох газар машин очиж зогсов.

	— Уучлаарай эзэн минь, шатахуун дуусчихлаа.

	Зэргэлдээх мухлагт орж байтал чинь одоохон

	би шатахуун хийгээд авъя гэх сонстов. Дэлгүүрт орохын өмнө Юсуф шатахуун олгох газрыг үзэв. Бөмбөгөн хоолой өөрөө байраасаа хөдөлж, шатахууны саванд үзүүр нь оров. Сав дүүрмэгц бөмбөгөн хоолой дээшилж агаарт гогцоороод байрандаа буув. Юсуф эргэж мухлагт орлоо. Тэнд том тавиур дээр зүйл бүрийн амттан байлаа. Харин мухлагийн эзэн, худалдагч, худалдан авагч, аль нь ч үзэгдэхгүй байв. Юсуф хоёр банана жимс, гурван чихэр, жаахан хайлмаг идээд амаа арчин гарах гэтэл лангууны араас “Ноёнтон, 8 мөнгө боллоо” гэх сонстов. Юсуф тун их гайхаж ийш тийшээ харахад хэн ч байсангүй учир айхдаа,

	— Уучлаарай! Одоо надад ганц ч мөнгө алга гэж түргэн хэлэв.

	— Зүгээр, би тэмдэглэчихье гэх дуу сонстов. Лангууны ард ямар нэгэн юм хяхтнахыг харвал худалдагчийн суудаг газар машин байлаа. Тэр машин ярьж байжээ. Дараа нь тэр машин хоёр удаа хяхтнан дуугарахад төмөр тавиуртай, төмөр гар 8 мөнгөний тооцоотой бичиг авчран,

	— Тооцооны хуудсаа ав. Хотоос явах үед чинь энэ мөнгийг авна гэж хэлэв. Айсан Юсуф аман дотроо маань уншаад мухлагаас бушуухан гарч машиндаа суув.

	— Хаашаа явах вэ? гэх сонстов.

	— Би ядарч байна. Амарч болох газар хүргэж өгнө үү гэж Юсуф хэлэв.

	Асар том зочил буудлын хаалганы дэргэд машин зогсов. Зочид буудлын хаалга өөрөө онгойж, Юсуф үүдний өрөөнд орлоо. Юсуф саяхнаас л юмны зах зухыг ойлгож байгаа учир тал бүр тийшээ ажиж, түүний дөхөж очиход олон өнгийн, нүд гэрэлтсэн үзэмж том машиныг тэр даруй мэдэж, дэргэд нь хүрээд,

	— Надад байр хэрэгтэй гэж хэлэв.

	— Нэр чинь хэн билээ? гэж машин асуув.

	— Юсуф.

	— Хаанаас ирсэн бэ?

	— Хааны нутгаас.

	— Хэрхэн энд ирэв?

	— Шидэт модыг дамжиж.

	— Энд хэд хоног байх вэ?

	— Энд хүнтэй уулзталаа л байна гэхэд машин инээж, Юсуф ч гэсэн бас инээлээ.

	— Энэ хайрцагт ор! Үүнийг өргөх шат гэдэг юм. Чамайг өргөх шат дээш гаргана. Чи дуртай газраа зогсоогоорой! гэж машин хэлэв. Юсуф хэлсэн ёсоор гүйцэтгэв. Өргөх шатыг нэгэн хаалганы өмнө зогсооход тэр хаалга өөрөө онгойж, бүх юм нь машинаар тоноглогдсон үлэмж том тасалгаанд Юсуф орлоо. Тасалгааны тэртээ буланд бяцхан ширээний дэргэд жижигхэн жаал сууж байв. Тэр жаалын хоёр гарт ганц долоовор хуруу үлджээ.

	— Амар сайн байна уу? гэж Юсуф амрыг эрэхэд,

	— Та сайн уу? гэж жаал хүү мэндлэв.

	— Хуруугаа яасан юм бэ? гэж Юсуф асуулаа.

	— Надад хуруу хэрэггүй. Энд бүх зүйлийг машинаар хийдэг. Суугаад л товч дарахад ганц хуруу хүртээмжтэй юм гэж жаал хүү хариулав.

	— Энэ хотын хүмүүс хаана байдаг юм бэ? Би зах дээр, гудамжаар, газар бүр хайлаа. Гэтэл чамаас өөр нэг ч амьд амьтан тохиолдсонгүй. Тэд хаашаа очдог юм бэ? гэж Юсуф асуулаа.

	— Энэ хотод хүн байхгүй. Зөвхөн л дарах товч, машин байдаг юм гэж жаал хүү хариулав.

	— Хүмүүс нь хаачсан юм бэ? гэж Юсуф асуулаа.

	— Тэдний заримыг нь алж, зарим нь үхсэн гэж жаал хүү жигтэйхэн гунигтай хэлэв.

	— Чиний эцэг эх яасан бэ?

	— Тэд бас үхсэн. Миний эцэг энэ хотын эзэн байсан юм. Мотор Рам гэдэг юм.

	— Тиймээ, сонссон. Тэр чинь манай хааны том түнш нь байсан юм.

	— Миний эцэг мөнгөнд их дуртай болоод хотдоо мянга түмэн ажилчинтай олон үйлдвэр байгуулсан юм. Миний эцэг машиныг их шүтдэг байж билээ. Болж л өгвөл олон машинтай болохыг хүсдэг байсан. Хаа газар л нэг нь хүнийг төлөөлж ажиллах шинэ машин гарлаа гэхэд эцэг маань тэр даруй худалдан авч үйлдвэртээ тавьдаг байлаа. Тэгээд л нэг ажилчин үлдээж, 99-ийг хөөдөг байлаа. Үйлдвэрт хэдий чинээ олон машинтай болох тусам төдий чинээ ажилгүй, өлсгөлөн хүмүүс нэмэгддэг байлаа гэж жаал хүү ярив.

	— Яагаад танай эцэг тэгсэн юм бэ? Хэрэв нэг машин зуун хүнийг орлон ажилладаг байлаа гэхэд ажилчдыг хөөлгүй, харин зуу дахин бага ажил хий, хоногт 12 цаг биш, 12 минут ажилла гэж хэлж болох шүү дээ гэж Юсуф гайхан өгүүлэв.

	— Гэвч миний эцэг өөрөөр бодож байжээ. Зуу ч бай, ганц ч бай ялгаагүй. Ажилчин хүн хоногт 12 цаг ажиллах ёстой гэж миний эцэг ярьдаг байсан гэж жаал хүү хэлэв.

	— Яалаа гэж дээ! Машины төлөө хүн байдаггүй, хүний төлөө машин байдаг шүү дээ гэж Юсуф уурлав.

	— Үүнийг чинь миний эцэг ойлгохыг хүсэхгүй байсан юм. Хэрэв машин эвдэрвэл, эвдэрсэн зүйлийг нь сольчихож болно. Харин хүн, сайн ажиллаж чадахгүй, өвдвөл яах ч нөхцөлгүй гэж миний эцэг ярьдаг байсан.

	— Танай эцгийн чинь тархи нь буруугаар эргэчхээд байсан байхаа даа... гэж Юсуф хэлэв.

	— Үгүй дээ, тийм биш! Чи миний үгийг сонс!

	Ямар ч л гэсэн энэ хотод бүх ажлыг машин хийж, хүмүүс ажилгүй боллоо. Өдрөөс өдөрт орлого нэмэгдсэн тул, миний эцэг тун ч баяртай байлаа. Гэвч дэлгүүр, зах эзгүйрснийг тэр, нэг удаа мэдлээ. Хүмүүст юм худалдан авах мөнгө байхгүй учир зах, дэлгүүр бараагаар дүүрчээ. хүмүүс ч өлсгөлөнгөөр үхдэг боллоо. Тэгтэл бослого гарч олон хүн үхсэн бөгөөд зарим нь хотоос дүрвэлээ. Сүүл сүүлдээ хотод эцэг, эх бид гурав үлдлээ. Тэгэхэд эцэг минь амиа хорлосон юм.

	— Яагаад? гэж Юсуф асуулаа.

	— Яагаад гэвэл, тэр цаашдаа орлогогүй болжээ. Машинаас биш хүнээс орлого олдог гэдгийг чи мэднэ биз дээ! Хүнгүй болсон хойно хаанаас орлого олох билээ. Хөөрхий эцэг минь! Би түүнд юугаар ч тусалж чадаагүй. Гурван жилийн өмнө эх минь үхсэн. Тэгээд л би ганцаархнаа үлдсэн. Түүнээс хойш би хотод амьдарч, товч дараад л дуртай цагтаа кино үздэг. Манай энд хүүхдийн кино ерөөсөө байхгүй. Тэгэхээр нь уур хүрээд кино үйлдвэрийн даргыг шар шувуу болгоод хувиргачихсан. Надад тийм машин бий. Чи замдаа тэр шар шувуудыг үзсэн байх! Тэд модон дээр сууж байгаа!

	— Тийм ээ, үзсэн! Харин чи хуруугаа хэнд тайруулснаа л ярьсангүй.

	— Эцэгтээ тайруулсан юм. Би ямар нэгэн юм хийхийг их хүсдэг байлаа. Гэтэл хүн өөрөө ажил хийх дэмий юм. Хүний төлөө машин ажилладаг! Хүн гагцхүү товч дарах ёстой. Товч дарахад ганц хуруу хүрэлцээтэй гэж эцэг минь ярьдаг байсан. Тэгээд миний есөн хурууг тайрсан юм гээд жаал хүү мөрөөдсөн янзтай гараа харав. Тэр даруй Юсуф,

	— Чи надтай хамт явахгүй юу? Бүх машин, товчоо орхичих! Энэ чинь хот биш, ямар нэгэн олз ашгийн булш байна гэв.

	— Хэрэв чамтай явбал яах вэ?

	— Их сонин! Бид шидэт модыг дамжин шинэ орныг үзэж, бусад хүмүүстэй танилцана.

	— Би яаж мод дамжих билээ. Би зөвхөн товч дарж сурсан шүү дээ? гэж жаал хүү асуулаа.

	— Бүү ай! Би чамд тусална, явъя. Чамайг хэн гэдэг вэ?

	— 001.

	— Энэ чинь нэр гэж үү? Энэ чинь ярьдаг утасны дугаар байна шүү дээ.

	— Манай хотод нэртэй хүн байгаагүй. Гагцхүү дугаартай байсан. Миний дугаар 001.

	— Өнөөдрөөс эхлээд би чамайг Мохан гэж нэрлэе.

	— Мохан гэж жаал хүү таслан дуудаад,

	— Их сайхан нэр байна. Мохан гэж дуудахад Мохан гэж цаг цохилох шиг болох юм гэв. Мохан, Юсуфийг даган явав. Хаалган дээр очиж зогсон эргэж хараад,

	— Ямар ч гэсэн том, сайхан хот шүү. Хэчнээн гоё байшин, үйлдвэр, машин, зах, гудамж... байна вэ? Хараач! Энэ тэгээд яах бол гэж тэр хэлэв.

	“Хүнгүйгээс л хойш чиний хот яах ч үгүй! Өмсөхийн тулд хувцас байдаг, идэхийн тулд хоол байдаг. Явахын тулд гудамж байдаг. Гэтэл завод дээр ажилчид ажиллахгүй, гэр оронд эмэгтэй хүн инээхгүй, гудамжинд хүүхэд тоглохгүй бол юу болох билээ. Чи ер нь гудамжинд тоглож үзсэн үү?"

	— Тоглох гэж яадаг юм бэ гэж Мохан, Юсуфийг гунигтай харж асуув. Юсуф, Моханыг анхааралтай ширтэн, мөрөн дээр нь гараа тавиад,

	— Эндээс хурдан явъя. Тэгэхгүй бол энэ анир чимээгүй хот чамайг залгиж гүйцэх нь байна. Чамайг хараад 10 настай гэхгүй болж, духанд чинь үрчлээ суужээ... гэв. Юсуф, Моханыг хөтөлж кино дурангийн хоолойгоор орж, кино үйлдвэрийн дарга сууж, хоорондоо сүрхий маргаж байсан шидэт модонд хүрлээ.

	— Би чиний ахлагч гэж нэг нь хэлэв.

	— Үгүй, би чиний ахлагч гэж нөгөө нь хэлэв.

	— Үзүүлэлдээ гэж гуравдах нь шаардав.

	— Үзүүлэхэд тун амархан! Би мөчир дээр толгойгоо уруу харуулан сууж чадна гэж хэлээд үнэхээр ч толгойгоо доош харуулж мөчрөөс сарьсан багваахай шиг зүүгдэв.

	— Яагаад чи тийм зураг авсныг би одоо л ойлгож байна. Чи аппаратаа буруу харуулаад авчхаж шүү дээ гэж нэгдүгээр дарга хэлэв.

	— Хурдан явъя! Маргаж л байг! Энэ чинь хүүхдүүдэд хамаагүй. Бид оролцох хэрэггүй гэж Юсуф, Моханд шивнэв.



	




	ТАВДУГААР БҮЛЭГ

	 

	Мөчрийг хичээнгүйлэн дамжсаар хоёр жаал, шидэт модны ишид хүрлээ. Азаар, Мохан гэрээсээ дэнлүү авсан байжээ. Дэнлүүний гэрэлд хоёр жаал модоо дамжин уруудав. Юсуф түрүүлж, Мохан дагаж явав. Хуруугүй Мохан явахад их хүнд байсан учир Юсуф шинэ найздаа байдаг чадлаараа тусалж явлаа. Гэтэл өмнө нь сарны туяа мэт гэрэл бүртэлзэв. Уруудаж яваад тэр хоёр сарыг барьж хорьсон том тор үзлээ. Ер бишийн мангас торыг манаж байв. Тэр мангасыг лав цул мөнгөөр хийсэн байхаа! Мөнгөн нүдтэй, мөнгөн хөл гартай, хэл нь хүртэл мөнгө байлаа. Ярихад нь амнаас нь мөнгөн зоос унаж байв. Зоос унахдаа харшиж жингэнэсэн сайхан дуу цуурайтна. Мангасын яг эрүүн дор нь том мөнгөн таваг агаарт хий тогтсон ажээ. Хоёр жаал түүнийг сайн ажиглавал, таваг биш, харин замбагатай төстэй том мөнгөн цэцэг байлаа. Мангасын гэдэснээс гарсан урт ишээс тэр цэцэг ургажээ. Цэцгийн иш хөндий тул зоос дэлбээнд хүрмэгц, голоор нь гулсан мангасын гэдсэнд эргэн ордог ажээ. Хэдэн зоос барьж авмаар санагдаж Юсуф гараа тостол гал мэт халуун зоос хайрч, гарыг нь ар тийш хүчтэй цохив. Юсуфийн алганд цэврүү үсэрлээ.

	— Одоо чи яаж мод дамжина гэж Мохан асуув.

	— Цаашаа яваад та нар яах юм бэ? Манай хаант улсад үлд гэж мангас инээмсэглэн хэлэв.

	— Энэ чинь ямар хаант улс байдаг билээ? гэж Мохан асуулаа. Мангас дэргэдээ байсан бөмбөрийг авч хүзүүндээ зүүв. Бөмбөр нь тун ч их гайхалтай байлаа. Хүний ясаар хийсэн тэр бөмбөрийн нэг талыг нь цагаан, нөгөө талыг нь хар арьсаар бүржээ.

	— Үлэмжийн том аварга минь ээ! Хэрэв чи аминдаа хайртай бол энэ бүгдийнхээ учрыг тайлбарла! гэж Юсуф хэлэв.

	— Энэ чинь яасан айхавтар үг вэ? Хар толгойгоо л хамгаалбал дээр байх шүү! Хүмүүжилгүй, тэнэг гөлөг минь, ямар ч бодлогогүй, дэмий юм чалчиж байна уу! гэж мангас эрэлхүү хэлэхэд, Юсуф,

	— Яагаад чиний бөмбөрийг модоор биш, харин хүний ясаар хийсэн юм бэ? гэж би асууж байна гэв.

	— Мод их үнэтэй! Харин орчлон дээр яс бол авахын хэрээр л байна. Тиймээс ч би бөмбөрөө хүний ясаар хийж, хүний арьсаар бүрсэн юм. Бусад амьтны арьс ч гэсэн мөн л хялбар олдохгүй шүү дээ гэж мангас хэлэв.

	— Тэгвэл, нэг талыг нь яагаад цагаан, нөгөө талыг нь яагаад хар арьсаар бүрсэн юм бэ? гэж Мохан асуулаа.

	— Яалаа ч гэхэв дээ! Би нэгийг нь цагаан арьстнаас, нөгөөг нь хар арьстнаас л хуулж авсан арьс даа. Гэсэн ч энэ хоёр ялгаагүй. Би бөмбөрөө хоёр талаар нь адилхан л цохидог юм гээд мангас хар тэнхээгээрээ бөмбөрөө балбаж хоолойгоо шахан,

	— Дум, дум, дум. Шидэт ертөнцийг явж үзээрэй! Манай жаргалтай албат нар яаж амьдардгийг хараарай. Билетийн мөнгө дөрөвхөн мөнгө. Дум, дум, дум! гэж хашхирав.

	— Надад ганц мөнгө ч байхгүй гэж Юсуф хэлэхэд,

	— Надад яг найман мөнгө байна гэж Мохан хэлэв. Мохан найман мөнгөө аваргад өгч тэд шидэт ертөнцөд оров. Дундаа жижигхэн элсэн толгойтой, эзгүй том цулгай талбарыг хоёр жаал үзээд энэ чинь юу билээ гэж гайхав. Тэнд мод байтугай хялгана ч байсангүй. Эзгүй талбар дундуурх чулуун замын хоёр талаар хүний яс цайрна. Замын дагуу цувран яваа хүмүүсээс бүдчин унаж байлаа. Тэдний гарыг нэгэн урт гинжинд гавласан ажээ. Хөлөө чүү чамай зөөн тавьж байгаа тэр хүмүүсийг харахад аймшигтай байв. Тэдний ихэнх нь тураад, арьсаар нь хулдсан хэлхээтэй яс л үлджээ.

	— Та нар юун хүмүүс вэ? гэж Юсуф асуулаа.

	— Бид Алтан мангасын боол байна аа гэж нэгэн хүн хэлэв.

	— Алтан мангас хаана байдаг юм бэ? гэж Юсуф асуулаа.

	— Ийшээ явахад чинь чамтай дайралдана гэж нөгөө нь хэлэв.

	— Хаашаа?

	— Энэ зам дуусах газарт бий.

	Нээрэн ч замын эцэст Алтан мангастай тэр хоёр тохиолдов. Зөвхөн өөр өнгөтэйгөөс биш, хэлбэрээрээ Мөнгөн мангасаас ялгарах юмгүй, харин түүнийг ярихад амнаас нь алтан зоос алтан тавагт унаж байлаа.

	— Та нарт билет бий юу гэж хоёр жаалаас мангас асуув. Айхдаа хоёр жаал чичрээд билетээ үзүүлэв.

	— Та нарын аз болж! Хэрэв билетгүй байсан бол би та нарыг боолоо болгох байсан юм. Одоо наашаа хар гэж алтан мангас хэлэв. Өмнөх алтан хөшгөө мангас татахад өндөр хэрэмтэй чандган тал байхыг тэр хоёр харлаа. Бүх хэрмийг шижир алтаар хийжээ. Тэр хоёр тийм өндөр алтан хэрмийг амьдралдаа үзсэн удаагүй билээ. Хэрмийн ёроолд өөдсөн хүмүүс язганаж, Алтан мангасын боолуудыг гавласан гинжний шувтаргаас барьж хэрэмд ойртуулахыг оролдоно.

	— Эд яах гэж ингэж байгаа юм бэ? гэж Моханыг асуухад Мангас,

	— Алтан хэрмийг ургуулах гэж байгаа юм гэв.

	— Алтан хэрэм ургадаг гэж үү? гэж Юсуф гайхан асуув.

	— Тэгэлгүй яах вэ! Тан нарыг энд зогсож байх хооронд хоёр төө ургалаа. Хар, сайн хар, миний алтан хэрэм хэрхэн ургаж байгааг өөрсдөө үзэцгээ гэж Алган мангас хэлэв. Хэрмийг сайтар ажиглавал үнэхээр ургаж байлаа. Өөдсөн хүмүүсийг хараад Юсуф,

	— Хэрмийг ургуулах гэж тэд юу хийж байгаа юм бэ? гэхэд.

	— Хэрмийн дэргэдэх газрыг усалж байгаа юм гээд Алтан мангас алгаа ташиж, өөдсөн хүмүүст хандан,

	— Юүл, юүл! Онгойлго! гэж хашхирав.

	— Өөдсөн хүмүүс алтан гинжний үзүүрийг сул тавихад тэр нь гинж биш, харин хэрмийн ёроол руу цус асгадаг алтан хоолой болохыг Мохан, Юсуф хоёр мэдэв.

	— Хүүш! Энэ чинь хүний цус байна шүү дээ! гэж Юсуф айж сандран хэлэв.

	— Харин тэгээд л миний хэрэм гайхалтай сайхан ургаж байгаа юм гэж Алтан мангас хэлээд хамаг чадлаараа хөхрөв.

	Юсуф Мохан хоёр ухаан жолоогүй гүйж, илбийн хаант улсын нөгөө хязгаарт тулахдаа л сая зогсов. Тэнд мань хоёр өндөр тавцангийн дэргэд олон хүн шахцалдан байгааг харав. Цугларагсдын харц тавцан тийш өлийж, нэгэн дуугаар,

	— Арван мянга, гучин мянга, дөчин мянга гэж хашхиралдана.

	— Юу болоод байна аа? Эд юу тоолж байгаа юм бэ? гэж Мохан асуулаа.

	— Ойртож харъя гэж Юсуф санал гаргав.

	Олон дундуур шахцалдан явсаар тэр хоёр бүр тавцангийн хажууд хүрлээ. Тэнд үгээр хэлж боломгүй гуа үзэсгэлэн төгөлдөр, 12 орчим насны охин байлаа. Охиныг төмөр баганад гинжээр хүлжээ. Түүний мяндсан урт гэзэг ар луугаа задгай унжжээ. Замбага цэцэг адил үзэсгэлэнтэй бяцхан толгой нь эгэм дээрээ бөхийн унжаад, нүднээс нь бөөн бөөн нулимс цуварна. Түүний нулимс тавцан дээр унахтайгаа зэрэг гайхамшигтай сайхан сувдан үр болж хувирах нь хачин жигтэй ажээ. Охины дэргэд сүлжмэл сийрсэн дээр нэг хүн сууж асгарсан сувдыг түүн,

	— Ойртоцгоо! Ойртоцгоо! Үнэ хаялц! Та нарын өмнө шидэт орноос ирсэн гүнж байна. Энэ охиныг уйлахад нүднээс нь сувд унадаг юм. Ойртоцгоо! Харцгаа! Үнэ хаяцгаа! гэж хашхирч байлаа.

	— Зуун мянга! гэж олны дундаас нэг нь хашхирав.

	— Хоёр зуун мянга!

	— Гурван зуун мянга гэхчлэн үнэ нэмэгдэж байхад тавцан дээр сувд асгарсаар л байв.

	— Чи бол түүнд хэдийг өгөх вэ? гэж Мохан, Юсуфаас асуулаа.

	— Би бол үүнд нэг ч зоос өгөхгүй! Уйлж байгаа гүнж надад хэцүү байна. Би уйлж байгаад биш, харин инээж байгаад илүү дуртай.

	— Гэсэн ч бод л доо, энэ чинь сувдын эзэн шүү дээ.

	— Тэгээд яах юм бэ? Чи бас бод л доо, сувдтай болохын тулд цаг үргэлж л үүнийг уйлуулж байх болно шүү дээ! Тэгэхээр үүнийг гинжлэх, шавхуурдах, өлсгөх, янз бүрээр зовоох болно. Энэ цагаан үрийг тэгж л авна. Би хэнийг ч гомдоохыг хүсэхгүй байна! гэж Юсуф хэлэв.

	— Чиний зөв! Хөөрхий зайлуул, хэцүү байна! Энэ гүнжийг уйлуулахгүй л байх юм сан гэж Мохан хэлэв.

	— Энэ охин чамд таалагдаж байна уу? гэж Юсуф асуулаа.

	— Аль эрт надад нэг үлгэртэй ном байсан юм. Номыг минь аав булааж аваад жижиг жижиг болгож ураад хаячихсан. Тэр номд яг энэ гүнжийн зураг байж билээ...

	Юсуф хэсэг зуур дуугүй байж бодоод, тавцангийн дэргэд тулан очиж,

	— Гүнжээ, сонсооч! Инээгээрэй! Тэгээд юу болохыг нь хар! гэж чанга хашхирахад сувд түүж байгаа хүн сандран,

	— Хүүе! Миний гүнжийг инээ гэж хэн тэндээс зөвлөөд байна аа? Болгоомжлоорой, би чамайг ална шүү гэж бархираад гүнжийг ташуурдав.

	— Гүнжээ! Хэрэв зодуулахыг хүсээгүй бол инээ! Өвдсөн ч инээ! Тэгээд юу болохыг нь үз! гэж Юсуф дахин хашхирав. Гүнж чанга инээлээ. Нүднээс нь сувд унахаа болив. Тэгэхтэй зэрэг уруулаас нь цэцэг асгарав. Үзэсгэлэнтэй сайхан амьд цэцэг, сарнай, алтан зул, сэрүүн цэцэг байлаа. Гэвч худалдан авагчдад цэцэг хэрэггүй байлаа. Сувд худалдагч уурлаж, гүнжийг бүр чанга ташуурдаад,

	— Уйл! гэж бархирав. Гэвч тэр хариуд нь улам чанга инээв. Итгэлээ барж хууртагдсан худалдан авагчид тарцгааж эхлэв. Тэд сувдын тулд ирсэн болохоос цэцгийн төлөө цуглаагүй шүү дээ! Сувдын наймаачин гэнэт хазайж ташуураа алдаад ягаан, хөх сараана, сарнай цэцэг дээр ухаан алдан унав. Тэр урьд өмнө нь цэцэг гэдгийг үзээгүй тул түүний үнэрээс толгой нь эргэжээ.

	Тэр даруй Мохан, Юсуф хоёр тавцанд авиран гарч гүнжийг гинжнээс суллаж хөтлөөд дагуулан явлаа. Баярласан гүнж, хөгжилтэй инээхэд уруулаас нь сайхан үнэртэй цэцэг бороо мэт асгарав. Ширхэг цэцэг унасан газар л цэцгийн хүрээлэн бий болж байлаа. Эзгүй талбар амь орлоо. Хүүхдүүдийн явсан газар болгонд л гоё сайхан цэцэг ногоо дэлгэрч байлаа. Дуртай үлгэрийнхээ гүнжтэй уулзсанд Мохан баяртай явав.

	— Одоо эндээс явъя! Энд бидэнд өөр хэрэг алга гэж Мохан Юсуфт хэлэв.

	— Үгүй ээ! Бас жаахан байж, бүгдийг үзвэл дээр! Бид дөрвөн мөнгөөрөө билет авсан шүү дээ! Тэдэнд завшуулахгүй! гэж Юсуф хэлэв.

	— Одоо бид хаашаа явах билээ? гэж Мохан асуув.

	— Хаашаа л бол хаашаа гэж Юсуф шийдэмгий хариулав. Олон өнгийн тугтай өргөн жагсаал тэдний дэргэдүүр өнгөрөв. “Аладдины төлөө саналаа өгцгөөе! Аладдины төлөө саналаа өгөөгүй хүн эх орноосоо урвагч мөн. Аладдин мандтугай!” гэж хүмүүс дуу нийлүүлэн хашхирч байв. Мохан, Юсуф, Гүнж гурвуул хүмүүсийг даган явлаа.

	Аладдины нэрийг хашхиран, тугаар далласаар, олны жагсаал хотын их талбайд очив. Энэ хотынхон муу хувцастай, ядуу өлсгөлөнгөөс хацар нь хонхойсон боловч нүдэнд нь баяр итгэл тодорч байгааг Юсуф ажиглав.

	— Энд юу болж байгаа юм бэ? гэж Юсуф нэг хүнээс асуув.

	— Ертөнц даяараа мэдэж байгаа юмыг ганц чи л мэдэхгүй байна уу; биднийг аз жаргалтай болгох сонгууль өнөөдөр манай хотод болно. Наашаа хар... Тээр тэнд Аладдин шидэт дэнлүүгээ бариад зогсож байна гэж тэр хүн гайхан хариулав.

	Нээрээ ч өнгө бүрийн олон тугаар чимсэн тавцан дээр Аладдин зогсож үг хэлж байгааг Юсуф харав.

	— Ах дүүс минь ээ! Би та нарын л нэг адил жирийн хүн. Та бүгдийн зовлон гачигдлыг би ойлгож байна. Та нарын өлсөж байгаа, та нар сайн хувцасгүй байгаа, та нар хүүхдэдээ эрдэм сургаж чадахгүй байгааг чинь сайн ойлгож байна. Түрүүчийн засгийн газар та нарын төлөө юу ч хийгээгүйг би мэдэж байна. Гэсэн ч тэр чинь Алтан мангасын засгийн газар шүү дээ! Харин би гуталчны хүү болохоороо та нарын бүх зүдүүрийг арилгана. Шидэт дэнлүүний тусламжтайгаар би та нарыг зол жаргалтай болгоно. Та нарт би хүссэнийг чинь өгч чадна. Харцгаа! Миний дэнлүүний хүч чадлыг өөрсдөө үзэж гайхацгаа! гэж хэлээд Аладдин шидэт дэнлүүгээ арчихад тэр даруй дэнлүүний бэрд тодрон гарч ирээд Аладдинаас,

	— Эзэнтээ, юу гэв ээ? гэхэд,

	— Орон гэргүй хүмүүст би төгөлдөр сайхан орд харш барихыг хүсэж байна. Алив, орднуудынхаа нэгийг авчирч хүмүүст үзүүл! гэж Аладдин хэлэв. Бэрд мэхийн ёслоод эгшин зуур алга болсноо мөчийн дараа гэрэл гэгээ цацарсан төгөлдөр сайхан, долоон давхар ордон барьсаар дахин тодрон гарч ирэв. Хүмүүс түүнийг нүд үл салган ширтэв. Ордны хаалга цонх нь онгорхой байлаа. Тэндээс гайхамшигтай хөгжим сонсогдож, хурц гэрэл цацарна. Ордны шалыг үнэт хивсээр хучиж, тэртээ ханы ёроолоор зөөлөн сандал тавьжээ. Урт ширээн дээр зүйл бүрийн зоог дааж ядтал нь өржээ. Тэнд шарсан тахиа, цагаан будаатай жигнэсэн мах, хурц амттан, үзэмтэй, цагаан будаатай хуурга, бурам, жимс, ногоо, мөхөөлдөс, амттан шимттэн дүүрэн ажээ.

	— Аладдин мандтугай! Аладдины төлөө саналаа өг! Нэг орон! Нэг санал! Нэг Аладдин! Нэг дэнлүү!... гэж мянга түмэн хүн хашхирав. Аладдин алгаа ташихад, бэрд нь ордонтойгоо алга болов.

	— Надад саналаа өгцгөөвөл ордон та нарынх болно гэж Аладдин хэлэв. Аладдины төлөө саналаа өгөх гэж хүмүүс сонгуулийн хайрцаг руу очтол, гэнэт нэг хүн,

	— Ах дүүсээ, тэнэглэхээ больцгоо! Өөдгүй гуталчны хүү, энэ хорлонтой залилагч ерөөсөө та нарыг маллаж байна! Жинхэнэ илбэ шидийн нууц зөвхөн надад байна! Та нарын аз жаргалыг би барьж байна! Харцгаа! Энэ байна! Далдын хар малгай! Сулейманы малгай! гэж хашхирав. Тэр хүний хагширсан зүг рүү бүгдээр эргэв.

	Тусгайлан зассан өндөрлөг дээр хөгжимчид сууж, дуу дамжуулагчийн ар талд илбэчин зогсоод үг хэлж байлаа.

	Юсуф, Мохан, Гүнж гурав ч мөн л Аладдины тэндээс эргэж, олны хамт гүйв.

	— Аладдин бол арга зальтан! Түүний төлөө саналаа бүү өгцгөө! Түүний дэнлүү, бэрд бол дэмий, шал дэмий хэнд ч хэрэггүй новш! Энэ муу зэвэрсэн дэнлүү, дэмий новшийн тусламжтайгаар тэр, та нарын тусын тулд юу хийж чадах юм бэ? Юу ч чадахгүй! Миний төлөө саналаа өгцгөө! Яагаад гэвэл далдын хар малгай зөвхөн надад л байна. Энэ малгайг олж авах гэж би юугаа ч хайрлаагүй!

	Мянга түмэн бэрхийг туулсан. Олон удаа үхэлд ч тулж очсон. Та нарын төлөө далдын хар малгайг олж ирэх гэж л тэгж явлаа гэж шинэ илбэчин байдаг чадлаараа хашхирав.

	— Чиний хар малгай чинь ямар ашигтай юм бэ? Энэ чинь жирийн л малгай байна гэж Мохан асуулаа.

	Моханы үгийг сонссон илбэчин,

	— Жирийн малгай гэнэ ээ? Үүнийг өмссөн хүн үзэгдэхгүй болно. Илжигний эвэр алга болсон шиг л хүн алга болно. За жирийн байгаа биз? Харцгаа! Харцгаа! Миний малгайн ид шидийг та нар нүдээрээ үзэцгээ! гэж ууртай хашхираад далдын хар малгайгаа өмсөж, гайхаж хоцорсон олны өмнө төдхөн алга болов.

	— Далдын хар малгайн хүч ямар байна даа! Ийм малгайтай хүн хүссэн цагтаа алга болж, ил гарч болно гэж зөвхөн түүний дуу нь сонсогдож байлаа.

	Малгайг аваад илбэчин дахин үзэгдэж,

	— Ийм малгайтай хүнд, юм бүхэн өөрийн дураар!

	Билетгүйгээр хаашаа л орох гэвэл болно. Түүнийг хэн ч хориглохгүй. Ийм малгай өмсөөд та нар, ямар ч нууцыг чагнаж, хамгийн их хүмүүсийн амин чухал нууцыг ч мэдэж болно. Шилдэг сайн, олдошгүй нийгэмлэгийг хүсвэл та нар зоригтой явцгаа! Та нарыг тэндээс хөөхгүй, яагаад гэвэл үзэхгүй. Энэ малгайн тусламжтайгаар хүн сайд болж, түдэлгүй хамгийн дээд зиндаанд хүрч болно. Далдын хар малгайн дэргэд Аладдины дэнлүү юу ч биш! Дэнлүүг үргэлж арчиж, тослох бол, малгайг зөвхөн л өмсөнө. Тэгээд л хамаг хэрэг чинь энэ хар малгайд байна! наашаа ирж энэ малгайг өмс! Та нарын юу санасан хүсэл чинь биелнэ. Арга зальтай Аладдин ганцхан дэнлүүтэй, харин би хүн бүрд малгай өгнө. Энэ боодолтойг харж байна уу? Цөмөөрөө дээд зэргийн далдын хар малгай! Надад саналаа өгөөд үүнийг авч болно. Нэг санал аваад нэг малгай өгнө!...

	Илбэчний төлөө бүх ард саналаа өгөхөөр болж.

	— Далдын хар малгай мандтугай! Аладдины дэнлүү сөнөтүгэй! гэж хашхирав.

	Гурав дахь этгээдийн ха-ха-ха гэж чанга инээх сонсогдов. Цөм эргэж харвал, бас нэг илбэчин зогсож байлаа. Цаасан бошинз, цаасан тоорцог өмсөж, саравч зүүсэн тэр илбэчин сонин бариад инээж байснаа,

	— Нөхөд өө! Энэ чалчаа этгээдэд бүү итгээрэй! Үүний ярьсан бүхэн дэмий зүйл шүү! Хуурснаас л өөр зүйлгүй! Түүний төлөө саналаа өгөхтэй зэрэг л тэр далдын хар малгайгаа өмсөөд нуугдчихна! Тэгэхээр та нарт хамгийн жирийн эдээр хийсэн малгай нь л хоцорно. Тэр тоорцгийг өмсөх юм уу, түүгээр тамхины уут хийх л ашиг гарна уу гэхээс өөр ашиг та нарт гарахгүй.

	Хэрэв үзэгдэхгүй боллоо ч гэсэн ямар ашиг байх билээ. Хэрэв үзэгдэхгүй болчихвол, та нар юу хийх юм бэ? Ер нь та нар, шидэт ертөнцөд амьдарч байгаа болохоор төвөггүй ид шид л хайх хэрэгтэй! Тэр цагт та нар амьдралынхаа эзэн болж чадна. Наашаа харцгаа! Миний илбэд та нар утаа шиг замхрахгүй. Би та нарыг үл биелэх бодлоор дүүргэх гээгүй! Би та бүгдэд чухал хэрэгтэй жирийн эд өгнө! гэж хашхираад, тариачин бололтой нэгэн эрийг зааж,

	— За, жишээлбэл: Чи юу хүсэж байгаагаа хэл? гэв.

	— Миний газар дээр худаг байгаасай гэж би хүсэж байна гэж тариачин хэлэв.

	Хавтас дүүрэн цааснаасаа илбэчин нэг хуудас цаас авч үлээгээд тариачинд өгөв. Шар будаа тарьсан өөрийнх нь талбай тэр цаасан дээр байхыг тариачин харлаа. Талбайн дунд гэнэтхэн худаг бий болов. Ус татах дугуй дамар эргэж, өргөн цоргоор ус гарч, газраар урсан талбайг услав. Тариачин авгай овоохойгоосоо гарч, ломбондоо ус хийж аваал, нөхрөө баяртай харлаа. Цаасны илбэчин бэлэглэсэн хэсэг цаасыг барьсаар энэ үед тариачин гэртээ гүйн ирэв.

	— Явсаар байж худагтай боллоо! Явсаар байж, өөрийн гэсэн худагтай боллоо гэж тэр гүйнгүүтээ ярьж явав.

	— За, чи юу хүсэж байна? гэж өөр нэг хүнээс илбэчин асуулаа.

	— Манай тосгонд сургууль байхгүй гэж тэр хүн хариулав.

	Илбэчин өөр нэг хуудас цаас гаргаж, шивнэж үлээгээд түүнд өгөв. Цаасыг сайтар ажиглаад тэр хүн цаасан дээрээс гэрээ олж харав. Гэрийнх нь зэргэлдээ шинэ сайхан сургуулийн байшин сүндэрлэж, хүүхдүүд ном бариад хичээлдээ явж байлаа. Сургуулийн орчинд гайхамшигтай сайхан цэцэрлэг дэлгэрч, хүүхдүүд тоглоно. Хаалганы хажууд хоёр хүү нь байхыг харав.

	— Аав аа! Сайн байна уу? гэж хүүхдүүд даллан хашхирав. Энэ үед нөгөө хүн,

	— Явсаар байж бид өөрийн сургуультай боллоо. Одоо бидэнд өөрийн сургууль байна гэж ярьсаар гэрийн зүг гүйв. Хүмүүс илбэчнийг бүчин шавж, нэг нь:

	— Надад шаахай хэрэгтэй гэж хашхирахад илбэчин хуудас цаас өгөв.

	— Надад машин хэрэгтэй гэж хоёр дахь хүн хэлэхэд илбэчин мөн л хуудас цаас өгөв.

	— Бидэнд эмнэлэг хэрэгтэй!

	— Бидэнд сургууль хэрэгтэй!

	— Бидэнд гол хэрэгтэй!

	— Бидэнд театр хэрэгтэй! гэцгээхэд илбэчин тэр бүхэнд хэсэг хэсэг цаас түгээсээр байлаа.

	— Чи энэ цаасан дээрээс ямар нэгэн юм олж харж байна уу? гэж Юсуфаас, Мохан асуув.

	— Үгүй, би жижигхэн хэсэг хэсэг цаас л харж байна гэж Юсуф хариулав.

	— Энэ хүмүүст, аль эртний хүсээд байсан юм нь цаасан дээр харагдах шиг болж байж ч болох юм. Чи юу гэж бодож байна гэж Мохан хэлэв.

	Юсуф, илбэчнээс шаахай гуйсан хүний гараас татаж,

	— Чи шаахай аваа юу? гэхэд тэр хүн омогтойгоор хуудас цаасаа Юсуфийн нүүрт тулгаж бариад,

	— Чи сохроо юу! Миний шинэ шаахайг харахгүй байна уу? гэв.

	Үнэндээ ч Юсуф жирийн хуудас цааснаас өөр юу ч олж харахгүй байлаа.

	— Хэрэв чинийхээр энэ шаахай юм бол үүнийгээ өмс дөө гэж Юсуф хариулав. Тэр хүн, цаасаа хөлдөө барьж татахад даруй цаас урагдав. Түүнийг хараад илбэчин уурлан,

	— Миний хэрэгт хэн тэнд зүрхтэй хутгалдана вэ? Миний илбийн хүчийг хэн тэнсэв? Манай орноос тэр этгээдийг хөөх хэрэгтэй. Тэгэхгүй бол илбийн чадал алдагдаж, та нарын жаргал эцэс болно! гэв.

	Хүүхдүүдийг барихаар гурван илбэчин болон тэдэнд хууртагдсан сонгогчид хөөв. Гэвч Юсуф, хураалттай малгай дундаас далдын хар малгай гурвыг шүүрэн авч амжив. Нэгийг нь өөрөө өмсөж, хоёрыг нь Мохан, Гүнж хоёрт өгөв. Тэгэхгүй бол тэл, хилэгнэсэн олны гараас амьд мултарч чадахгүй байлаа.

	Юсуф, Мохан, Гүнж гурав айсандаа чичрэн, шидэт ертөнцийн хаалганы гадна гарчээ. Тэнд мөнгөн аварга сууж, дөрвөн мөнгөөр билет худалдаж байв. Хүүхдүүдийг хармагц тэр, гомдолтой дуугаар,

	— Та нарт ямар нэгэн идэх юм байхгүй биз? Би энд гурван зуун жил өлөн хоосон сууж байна. намайг бодож, юу ч болов өгөөч... гэж гуйв.

	Далдын хар малгайгаа хүүхдүүд аваргад өгөв.

	— Үүнийг өмс! Хүссэн бүхнээ авна! Танай илбэчин нар тэгж хэлсэн юм гэж Юсуф хэлэв.



	




	НАЙМДУГААР БҮЛЭГ

	 

	Алтан мангасын нутагт очсоноос хойш хумсын чинээ ч юм амандаа хийгээгүй учраас Юсуф, Мохан, Гүнж гурав их өлсөж байлаа. Гүнж бусдаасаа илүү их өлсөж байжээ. Тэгэлгүй ч яах вэ! Түүнийг улам их уйлуулах гэж өлсгөн зовоож байсан шүү дээ! Тиймээс ч тэр гурвыг шидэт модонд хүрэхтэй зэрэг сайхан амт, шүүстэй жимс бөнжгөнөв. Өлсгөлөнгөө жаахан дараад,

	— Чи аль орны гүнж вэ? гэж охиноос Мохан асуулаа.

	— Аль ч биш! Ер би гүнж биш! Талхчны охин! гэж тэр хариулав.

	— Өө, чи гүнж биш юм уу? Тэгвэл сувдын наймаачин чамайг худалдахдаа яагаад тэгж хэлсэн юм бэ?... гэж Мохан их гайхан асуув.

	— Юу ч гэж хэлж болно шүү дээ! Тэгэх л хэрэгтэй байж! Бидний амьдарч байсан хотод миний эцэг амтат талх зардаг жижигхэн мухлагтай байлаа. Гурил зуурч, талх болгож хэрчээд, том пийшинд барьж, ээж аав бид гурвуулаа талхныхаа газар ажилладаг байлаа. Гурил зуурах, түүнээ хэвд хийх, пийшинд тавих, хөөж талх болтол нь тэнд байлгах тун хэцүү ажил даа. Бэлэн болсон талхаа пийшингээс гаргаж, оронд нь өөрийг тавих бас л хэцүү дээ. Би бүр жаахан байсан болоод найз нөхөдтэйгөө гудамжинд наадахыг хүсэвч, өглөөнөөс шөнө болтол ажилладаг байлаа. Гэтэл нэг удаа ээж минь өвдөж, аав бид хоёр талх барих болов. Би, пийшинд хийсэн талхаа шалгаж үзэлгүй байснаас түлчихлээ. Тэгэхэд эцэг минь их уурлаж намайг зодоод гудамжинд хөөж гаргав. Би хаалганы ард зогсоод уйлж байлаа. Гэнэт нэг өвгөн миний хажууд ирж, сөхрөн суугаад, миний хөлийн орчим газраас юм түүж эхэллээ. Энэ чинь юу билээ? Би ч бас хөл дороо харж, нулимс минь ч хатлаа. Гэтэл тэр өвгөн намайг тун их гайхсан янзаар эгцлэн ширтлээ. Дараа нь намайг хөтөлж, манай талхны газар оров. “Ийм жаахан охиныг зодохоосоо чи зовохгүй байна уу?” гэж эцэгт минь тэр өвгөн хэлэв.

	“Энэ чинь миний охин. Эцэг нь зодохгүй бол хэн зодох юм бэ?”

	Талх барихад минь туслах ёстой. Би зөндөө их өртэй байхад, энэ өнөөдөр бүтэн пийшин талх түлчихлээ! Ингэж байхад хэн зүгээр өнгөрөөх вэ? би тун ядуу болоод гэр бүлээ арай чамай л тэжээж байна. Үүнийг өмөөрөх хэрэггүй. Үүнийг би амьдралдаа ганцхан өнөөдөр, ажлаас болж зодсон юм” гэж эцэг минь хариулав.

	“Хэрэв чи ядуу юм бол охиноо тэжээхэд хэцүү, охиноо надад өгчих, би өөрийн охин болгож авъя. Охин чинь юугаар ч дутахгүй байх болно. Баян тарган гэрт амьдарч, үнэт хувцас өмсөнө. Би хамгийн сайн багш олж өгнө” гэж өвгөн хэллээ.

	“Талхны газар хэн ажиллах вэ? Чи ажиллах уу даа?” гэж аавыг хэлэхэд, “Охиноо надад өг, би бүх өрийг чинь хааж өгье. Бас насан туршдаа тайван амьдарч хүрэх мөнгө нэмж өгье” гэж хэлээд алтан зоосоор дүүргэсэн түрийвчээ гаргаж аавын алган дээр тавив. Аав, түрийвчийг нэг харж, намайг нэг харж байснаа сүүлдээ шийдэж, мөнгийг нь аваад намайг өвгөнд өглөө. Миний аав тун ядуу хүн байсан болоод охиноо баян тарган айлд сайн амьдарна гэж боджээ.

	— Тэгээд л чи эцгээсээ хагацчихаа юу? гэж Юсуф асуулаа.

	— Тийм ээ! Тэгээд л хагацах нь тэр!.. Тэр өвгөн бол алтны дархан хүн байжээ. Намайг тэр, тэргэндээ суулгаад гэртээ аваачив. Харих замдаа тэр, “Охин минь, өдөр бүр уйлна биз дээ” гэж надаас асуулаа. Үгүй ээ? би үргэлж инээдэг. Өнөөдөр л би анх удаа уйллаа гэж би хэлэв.

	“Тийм л дээ” гэж өвгөн хэлээд нэлээд бодлогошров. Намайг байлгасан байшин нь цэлгэр сайхан байлаа. Намайг биед минь таарсан үнэт хувцсаар хувцаслаж, амтат хоол өгдөг байлаа. Хотоор зугаалахад минь зориулан дөрвөн морь хөллөдөг тэрэгтэй болгов. Тэднийд хамаг юм сайхан байлаа. Ганцхан юм л муухай байсан даа...

	— Юу вэ? гэж Мохан асуулаа.

	— Орой бүр хоолны дараа намайг өвгөн зоддог байсан. Би уйлж чарлахад миний уйлж, орилж байгааг гудамжинд явж байгаа хүмүүст дуулдуулахгүйн тулд өвгөн, эгшигт хайрцаг тавьдаг байв. Тийм л янзаар өдөр хоног өнгөрдөг байлаа. Тэр намайг уйлуулаад миний нулимснаас хувирсан сувдыг торгон алчуурт түүдэг байв. Өвгөн тэр сувдаараа мухлагийнхаа цонхыг чимж, тийм гайхамшигтай сайхан сувдыг хэн ч хэзээ ч үзээгүй учир түүнээс хойш мухлагийн үүдэнд үй олон хүн үргэлж шахцалдан байдаг боллоо. Миний нүднээс унасан сувд том, цэвэр, тунгалаг учир далайн ёроолоос авсан сувд хажууд нь хуурамч юм шиг харагддаг байв. Түдэлгүй, алтны дархан өвгөний гайхамшигт сувдын тухай чимээ, хааны чихэнд хүрчээ.

	Өвгөнийг хаан дуудаж гайхамшигт сайхан сувдаа үзүүлэхийг даалгажээ. Тэр, үнэт чулууг сайн мэддэг бөгөөд алмас, сувд, янз бүрийн гэрэлт чулуу цуглуулах дуртай байдаг. Тэдний нэг нь автобусны билет цуглуулдаг байхад, нөгөө нь алмас цуглуулдаг билээ...

	Сувд бүрийг нарийвчлан хараад, алтны дархан өвгөнөөс “Энэ сувдыг хаанаас авч байна” гэж хаан асуужээ. Хааныг хуурах гэж бодоод өвгөн “тэнгисийн ёроолоос авсан сувд” гэж хэлжээ. Гэвч хаан өөрөө тун зальтай хүн болоод хууртсангүй. “Үнэнээ хэлээрэй энэ сувдыг чи хаанаас авсан бэ? Хэлэхгүй бол би толгойг чинь авахыг тушаана” гэж өвгөнд хэлжээ. Өвгөн айн чичирч, “Намайг битгий цаазлуулаач. Би бүгдийг үнэнээр нь хэлье. Энэ сувдыг би тэнгисийн ёроолоос аваагүй... Энэ сувд бол ядуу талхчны охин, нэг охины л нулимс юм” гэж мөргөжээ.

	Хаан эхлээд өвгөнд итгэхгүй байснаа дараа нь үнэмшиж ордондоо намайг түргэн авчир гэж тушаажээ.

	Хэлсэн ёсоор гүйцэтгэж, намайг ордонд хүргээд хааны өмнө уйлуулав. Миний нулимс үнэхээр сувд болон хувирч байхыг хаан үзээд тун их баярлав. Тэр хаан эрдэнийн чулуу цуглуулах дуртай гэдгийг би түрүүн ярьсан шүү дээ. Алтны дархан өвгөнийг даруй цаазлахыг тушаагаад, намайг ордонд авч нэг тасалгаанд түгжээд мануулав. Ордонд амьдрах нь өвгөнийд байснаас дордов. Хаан зэргэлдээ оронтой дайтаж, түүнд ихээхэн цэрэг хэрэгтэй, цэрэгт их мөнгө хэрэгтэй байсан учир намайг хаан, өдөрт хэдэн удаа уйлуулдаг байв. Гэвч нэг удаа, хаан тулалдаанд дийлдэж түүний хаант улсад дайсан цөмрөн ирж, хааны ордныг дээрэмдсэнд би нэг цэрэгт олзлогдов. Намайг жирийн охин гэж тэр цэрэг бодоод боолын худалдаачинд арван алтан мөнгөөр өгөв. Тэгээд цаашдаа юу болсныг та нар мэднэ шүү дээ гэв.

	Гүнж түүхээ ярих хооронд тэр гурав амарч бие нь сайжраад, шидэт модоо дамжин цааш аялахаар шийдэв.

	— Би түрүүлж явъя. Мохан миний хойноос яваарай гэж хэлээд Юсуф охин тийш эргэж,

	— За чи, амтат талхны эзэн минь, Моханы араас явж, чадах чинээгээрээ түүнд тусал! Энэ чинь ерөөсөө ганцхан хуруутай шүү дээ! Хэрэв бид Моханд туслахгүй бол тэр их хэцүүднэ гэхэд “Сайхан амтат талхны эзэн” гэсэн шинэ нэр нь охинд тун таатайхан санагдаж инээмсэглээд,

	— Хөөрхий зайлуул Мохан, мөн ч хэцүү еэ гэв.

	— Үгүй дээ, надад амар! Энэ модыг дамжин мацахад миний гар цуцах нь аргагүй. Гэвч энэ нь надад шинэ хуруу ургаж байгаатай адил байна гэж Мохан урамтайяа өгүүлэв.

	Юсуф, Мохан, амтат талхны эзэн гурвуул модоо дамжин уруудсаар байлаа. Моханы дэнлүүгээр зам гэрэлтүүлэн Юсуф түрүүлж явлаа. Тэгээд самбар хадсан том мөчрийн дэргэд Юсуф зогсов. “Сэрэмжлэгтүн!” Ийшээ ганц ч алхаж болохгүй. Энэ бол могойн хот байна” гэж самбар дээр гэрлээр хийсэн үсэг гэрэлтэж байлаа.

	— Ий! Би могойноос тун их айдаг гэж Гүнж хашхиран хэллээ.

	— Би бас айдаг! Эндээс өнгөрч явсан нь дээр байх гэж Мохан хэлэв.

	— Тэгэхгүй ээ! Ямар янзын хот байгааг нь бид үзэх л хэрэгтэй гэж Юсуф хэлэв. Мөчрийг хичээнгүйлэн дамжсаар тэр гурав түдэлгүй хотын хаалганд хүрч, Юсуф тогшив. Бэхлэн түгжсэн нүсэр том хаалганы цаанаас манаачийн дуу цангинан,

	— Хэрэв та нар аминдаа хайртай бол...

	— Үгүй хайргүй! Хаалгаа нээ! гэж Юсуф үгийг нь таслан хариулав.

	— Орохгүй л бол та нарт илүү сайн байх юм сан даа гэж хэлээд манаач хаалгаа онгойлгов.

	Гэвч Мохан, Гүнж хоёрыг хөтөлж Юсуф урагш зоригтой алхав. Хүүхдүүдийг оруулахдаа манаач, тэднийг чандлан сайтар нэгжээд дараа нь хаалгаа хурдан түгжив. Том хавтгай чулуугаар хийсэн өргөн, шулуун гудамжтай, үлэмжийн сайхан барилгатай гайхамшигтай тэр хотын хаанаас ч хог новш гарахааргүй цэвэрхэн ажээ. Хүмүүс нь үнэт сайхан хувцастай боловч дув дуугүй явж, тал тал тийшээ аймхай нүдээр харна. Нэг ч хүний царайд инээмсэглэх төдийхнийг олж харж боломгүй байлаа.

	Гудамжны тэртээ зах хүртэл үргэлжилсэн дэлгүүр, мухлаг, бараа таваараар дүүрсэн ажээ. Хүүхдүүд өөрийн эрхгүй зогсов. Энэ чинь ямар хаашаа юм бэ? дэлгүүр мухлаг болгонд төмөр торон дотор худалдагч нь тайвуухан суух юм. Мухлагт худалдан авагч очиход, мухлагийн худалдагч жирийн тороор тусгаарласан жижигхэн цонхоо нээж, худалдан авсан юмыг нь боож өгөөд мөнгөө аваад тэр даруй цонхоо хаана.

	Гэвч, байшин байрны бүх хаалга, цонх, бүх гудамж, булангийн гарцтай нэгэн адил, бас бараа таваартай дэлгүүр мухлаг бүхэн бүдүүн төмөр тортой байгаа нь хачин жигтэй энэ хотод, хамгаас гайхалтай байлаа.

	— Хараач, энэ юу вэ? гэж дээшээ зааж Мохан асуув.

	Юсуф дээш харвал, энэ хот бүхлээрээ нэгэн үлэмжийн том торонд байгааг үзлээ. Тэр төмөр тор, хоёр дахь тэнгэр болж, хамгийн өндөр байшингийн дээвэр дээгүүр харанхуйлна.

	— Гайхамшигтайяа! гэж Юсуф хэлэв.

	— Тэгвэл бид өдий олон цаг, хотоор явахад, одоо болтол нэг ч цэцэрлэг, нэг ч мод, бут, цэцэг харагдсангүйг та нар анзаарав уу? гэж Гүнж хэллээ.

	Юсуф, Мохан хоёр тал бүр тийшээ харлаа.

	Үнэхээр ч тэдний замд цэцэг, мод, цэцэрлэг аль нь ч дайралдаагүй...

	— Энэ чинь ямар сонин юм бэ? гэж Юсуф хэлэв.

	Дэргэдүүрээ өнгөрсөн хүнээс хүүхдүүд асуувч, тэдэнд хэн ч юу ч тайлбарлаж өгсөнгүй. Хүмүүс асуултыг сонсмогц царай нь зарсхийн цайгаад дув дуугүй, толгойгоо бөхийлгөн дэргэдүүр нь хурдлан өнгөрнө.

	— Үүний цаана ямар нэгэн нууц юм байна шүү дээ! гэж Юсуф нөхдөдөө хэлэв.

	— Эндээс хурдан явцгаая! Энэ хотыг харахаар л өөрийн эрхгүй миний хот санагдах юм. Ялгаатай нь энд хүн амьдардаг юм байна. Тэнд бол аль эрт байхгүй болсон шүү дээ! Гэвч энэ хот удахгүй нэг ч хүнгүй болох юм шиг санагдаж байна гэж Мохан хэлэв.

	— Үгүй ээ! Тэгэхгүй бид нэгэнт энд ирсэн болохоор, ямар байдгийг нь үзэцгээе! гэж Юсуф хэлэв.

	Хүүхдүүд тун их ядарсан тул үдэш нь зочид буудалд хонохоор шийдэв. Зочид буудлын эзэн мөн л эхлээд тэднийг нэгжсэн боловч, юунд нэгжиж байгаа юм бэ? гэсэн Юсуфийн асуултад хариулсангүй. Тэр хүн хүүхдүүдийг дагуулж нэг тасалгаанд ороход тэнд нь нарийн төмөр тороор хийсэн гудас, дэр, бүтээлэгтэй гурван төмөр ор байлаа. Орны дээгүүр татсан хөшгийг мөн тийм нарийн тороор хийжээ. Хүн орондоо орж хэвтээд хөшгийг буулгахад тэр торон дотор унтаж байгаа юм шиг байх ажээ.

	— Мөн хачнаа! Энд ус байдаг болов уу? Юм уумаар байна гэж Гүнж хэлэв.

	Тасалгааны дотуур хайгаад, буланд цорго байхыг Юсуф үзэв. Цоргонд мөн л төмөр тор хийж, ус нь түүгээр дамжин нарийхан гожгодон гоожно. Гүнж ус уулаа. Харин аз болж, эндхийн ус нь хамгийн жирийн байсан боловч охины хоолой торсон нь ямар сайн байх вэ дээ! төмөр тороор гараагүй бол хаанаас ус тэгэх вэ дээ?

	Оройн нар жаргахтай зэрэг хотыг үл үзэгдэх хачин гэрэл гийгүүлэв. Тэр гэрэл нь хотод нэг ч харанхуй булан үлдээмгүй хүчтэй байлаа. Тэр гэрэлд гүүр толь адил гялалзаж, ширхэг хялгас ч мэдэгдэхгүй орхигдомгүй ажээ.

	— Хаанаас гэрэлтүүлж байна? гэж Юсуф асуулаа.

	— Тийшээ хар! гэж Мохан цонх руу заав.

	— Тийшээ хараад яах юм бэ? Тааз өөд харсан нь дээр гэж Гүнж хэлэв.

	Тэр гурав тааз өөд харлаа. Тунгалаг шилэн дээвэр дээр харагдах өндөр цамхгийн оройд нар мэт том гэрэлт бөмбөлөг эргэлдэнэ. Тэр л тэгж хот даяарыг гийгүүлэн, гялбам хурц гэрэл цацруулж байжээ.

	— Ийм их гэрэлд бид яаж унтах билээ? гэж Мохан асуухад,

	— Тун амархан! Гараараа нүдээ хаагаад л унт! гэж Гүнж хариулав. Тэр ёсоор гараараа нүдээ таглаад унтлаа.

	Тэгтэл шөнө дунд аймшигт чарлаан тэднийг сэрээв. Эхлээд Гүнж сэрж, Моханыг дуудахад Мохан Юсуфийг сэрээв.

	— Юу вэ?... Юу болоо вэ? Чи яагаад намайг унтуулахгүй байна гэж Юсуф сэрж ядан хэлэв.

	— Босоорой! Босооч ээ! Гудамжинд чарлахыг сонсож байна уу? гэж Гүнж, Мохан хоёр Юсуфийг угзчив.

	Үнэхээр ч гадаа улам чанга хашхичиж сүүлдээ шаналангуй болов. Одоо уйлалдагч олны дотроос эрэгтэй эмэгтэй хүүхдийн дууг ялгаж болох байлаа.

	Юсуф, Мохан, Гүнж гурав түргэн хувцаслаад гудамжинд гүйн гарлаа. Тэнд олон хүн бужигналдан байлаа. Хүмүүс гараа зангидаж, цээжээ цохиж чанга уйлна. Олны өмнө арван урт хайрцаг мөрөн дээрээ тавьсан эрчүүд зогсоно.

	— Ахаа! Энэ хайрцагт юу байгаа юм бэ? гэж Юсуф нэг хүнээс асуухад,

	— Чиш-ш! Чимээгүй ярь гэж шивнээд тэр хүн,

	— Агуу их эзэгнэгч, их хаан Могой авгай өнөөдөр өөрийн энхрийлэн хатгасан зол заяатын лагшин тэр авсанд нойрсож байна гэв.

	— Тэднийг могой хатгасан гэнэ ээ? гэж тэр гайхав.

	— Тиймээ, чи чимээгүй ярь! Могой биш - агуу эзэгнэгч, Их хаан Могой! Түүнийг ингэж хүндэтгэн нэрлэх хэрэгтэй. Хэрэв чамайг зүгээр л могой гэж ярьж байгааг чинь тэр сонсвол тун их хилэгнэнэ гэж хажуугаар өнгөрөгсөд шивнэв.

	— Хэн хилэгнэх юм бэ?

	— Агуу эзэгнэгч Могой гэж чамд хэлж байна шүү дээ. Тэр, хэлээ хандуулж чамайг их гийгүүлэхгүй байх гэж айж байна.

	— Тэрүүнд хатгуулахдаа хүмүүс баярладаг гэж үү? Харин түүнээс болж эд нар үхэж байна шүү дээ гэж Гүнж асуулаа.

	— Үхэлгүй яах вэ! Гэвч тэр чинь манай хотын эзэн, Агуу эзэгнэгч, Их хаан Могой шүү дээ! Тиймээс ч тэр хэн нэгэнд хандвал бид түүнийг бүгдээс жаргалтайд тооцдог юм. Тэр өдөр бүр арван хүн хатгадаг... Тэр чинь хатгаж байгаа биш, харин өндөр энхрийллээ хандуулж байгаа гэж би хэлэхийг хүсэж байна...

	— Өдөр болгон арван хүн үхдэг үү? Тэгээд та нар харгис могойг яагаад алдаггүй юм бэ? гэж Юсуф гайхан асуулаа.

	— Чимээгүй! Чи юу хэлнэ вэ? гэж нэг хүн аймаар шивнэв. Тэр, хурдан гүйж олны дунд хутгалдан, чанга уйлж цээжээ балбана. Цугларагсад улам олширсоор байлаа. Хүмүүс тасралтгүй цувж уйлан үглэнэ.

	Олны түрүүнд, хар эдээр бүтээсэн арван хайрцаг алгуур хөдөлнө. Хайрцаг тун их том ажээ. Хайрцаг бүрийг арван хоёр хүн дамжилжээ.

	— Энэ хайрцаг тийм их хүнд гэж үү дээ гэж нэг хүнээс Мохан асуухад,

	— Тийм ээ! Тэр хайрцагт зөвхөн зол заяатын цогцос байгаа бус, бас түүний бүх эдлэхүүн байгаа юм шүү дээ. Алтан зоос, алт мөнгөн сав, сайн хувцас, орон байшин, газар уламжлах бичиг... байгаа... гэж тэр хүн хариулав.

	— Тэрүүгээр яадаг юм бэ?

	— Энд ийм заншилтай! Хэрэв хэн нэг нь могойд хатгуулж үхвэл... могойд ч биш, агуу их эзэгнэгч, Их хаан Могойд хөндөгдвөл гэж би хэлэх гэсэн юм. Түүнийг бүх эдлэхүүнийх нь хамт хар хайрцагт хийж тэр өндөр цамхгийн өмнө тавьдаг юм.

	— Яагаад тэр вэ?

	— Тэр цамхагт, манай хотын хамгаалагч эзэн суудаг юм. Тэр тийм хууль гаргасан юм.

	— Хачин хуулиа! Хүн үхвэл бүх эдлэхүүнийг нь авдаг юм уу?

	— Тийм ээ, гэвч хотыг хамгаалахад хэчнээн их зардал гардгийг мартаж болохгүй! Цамхгийн оройд эргэлдэн байгаа бөмбөрцгийн гэрэлд түм буман төгрөг шаардагдана, хотыг бүрхсэн төмөр тор мөн л их хэмжээний мөнгөний үнэтэй. Манай эзэн - Агуу их эзэгнэгч - Их хаан Могойн хилэн, түүний дуулгаварт зарц нарын толгой дээр унахгүй гэж төмөр тор татсан юм. Хэрэв тэр өөрийн зочлолоор манай хотыг (гийгүүлэх гэвэл) Агуу Могой алсаас харж байхын тулд хотын бүх модыг хөрөөдсөн юм. Хэчнээн хайгаад ч та нар эндээс нэг ч мод олохгүй гэж тэр хүн хэлэв.

	— Тийм ээ, үнэн. Танай гудамжинд бид ганц ч бут үзээгүй гэж Гүнж хэллээ.

	— Мод бутгүй бол агуу их эзэгнэгч могойн хилэнгээс бид амархан аврагдана. Манай эндхийн бүх байшинг чулуугаар хийсэн, бүх гудамж буланд чулуу дэвссэн, усны бүх хоолойг төмөр тороор бүрсэн билээ. Биднийг урт наслуулахын төлөө манай хотын захирагч бүхнийг хийвч гагцхүү Агуу их хаан Могойн тусламжтайгаар арван хүнийг диваажинд илгээлгүй ганц ч өнждөггүй.

	— Та нарын хэн нь ч гэсэн тэр могойг үзээгүй гэж үү дээ? Тийм сайхан хурц гэрэлтэйд түүнийг амархан олж алж болно шүү дээ гэж Юсуф асуув.

	— Чиш-ш! Бүү тэгж ярь. Хэрэв чиний хэлж байгааг дуулчихвал тэр чамайг бас хатгачихна гэж хэлээд нөгөө хүн, царай нь зэвхийрээд, Юсуфаас зугтааж хар хурдаараа гүйв. Гэвч тэр, хэдхэн харайгаад зугтаж чадалгүй гуйвснаа, нам цохиулчихсан мэт унаж газраар бөмбөрөн,

	— Хатгачихлаа! Хатгачихлаа! Намайг Их хаан Могой хатгачихлаа гэж аймаар чарлав. Цугларагсад улам илүү шуугив. Эмэгтэйчүүд үсээ зулгааж, толгой руугаа үнс цацна. Юсуф, Мохан, Гүнж гурав тэр азгүй “Зол заяатын” зүг гүйж очиход тэр бээр аль хэдийн үхсэн байлаа. Могойд хатгуулснаас болж духан дээр нь хөх толбо суужээ. Гагцхүү хатгасан могой нь хаа ч үзэгдэхгүй байлаа. Могой хаанаас гарч ирээд хаашаа орсныг тааж мэдэхийн аргагүй ажээ. Түдэлгүй хар хайрцаг авчирч мөчийн өмнөхөн Юсуфийн ярилцаж байсан тэр хүнийг хийлээ.

	Гэнэт хаанаас ч юм бэ аймшигт дуу нижигнэн,

	— Хотынхон сөгдөгтүн! Агуу их эзэгнэгч Их хаан Могойн хилэн арилна. Түүний эсрэг явсан хүн, яг үүн шиг байран дээрээ үхэтхийн унана гэв.

	— Эзэнтэн минь өршөөн соёрх! Бид таны хөлчингүй боол билээ! гэж эрэгтэй эмэгтэй хүүхэд бүгдээрээ зэрэг хашхиран нүүрээрээ газар даран уналаа. Мохан, Юсуф, Гүнж гурав зогсоогоороо үлдэхэд,

	— Хэвтэцгээ, бас хэвтэцгээ! гэж тал бүрээс нь хашхирав.

	— Бид хэвтээд яах юм бэ? Ямар нэгэн булай могойн өмнө бид бөхийх болоогүй гэж Юсуф бардам хэлэв.

	— Сөгдөгтүн! Сөгдөгтүн! Агуу их эзэгнэгч их хаан Могойн өмнө сөгдөгтүн! гэж нөгөө дуу нүргэлэв.

	Хүмүүс улам чанга уйлан, хар хайрцгийг дамжлан, “Орж үл болно” гэж томоор бичсэн өндөр төмөр бэхлэлттэй цамхагт тулж очоод хар хайрцгаа тавьж, цамхгийг ширтэн зогсоцгоов. Гэнэт хаанаас ч юм тайван жигд дуу цуурайтан,

	— Хотын иргэд ээ! Гэртээ харьцгаа! Энэ хүмүүсийн шарилыг бид галд хийж, тэдний өмч баялгийг манай хотын хэрэгт зарцуулна. Найдвартай байцгаа! Агуу их эзэгнэгч их хаан Могойн хилэнг номхруулах зүйлийг бид олох цаг ирнэ! Та нарын насыг уртасгаж, Могойд хатгуулахаас сэрэмжлэхийн тулд бүхнийг хийж байна. Гэвч бидний тэр их эрмэлзэл маань одоо болтол талаар өнгөрч байна. Тэгэх л хувь заяатай ажээ. Түүнийг эсэргүүцэх чадал хэнд ч байх билээ!

	Агуу их эзэгнэгч их хаан Могойн хатгалтын эсрэг хэн зогсож чадна! Хүүхдүүд минь явцгаа, сэтгэл тайван харьцгаа гэхэд,

	— Энэ хэний дуу вэ? гэж Мохан асуулаа.

	— Энэ манай эзний дуу гэж хариулахад,

	— Тэгвэл яагаад танай эзэн цамхгаас гарч хүмүүстэй ил ярилцдаггүй юм бэ?

	— Хэн мэдэх вэ? Тэр бас л бусдын адил, агуу их хаан Могойноос айдаг байж мэднэ.

	— За тэгвэл, танай эзэн яаж харагддаг юм бэ?

	— Бид бас мэдэхгүй ээ! Түүнийг хэн ч хэзээ ч харж байгаагүй. Яваад л хамаг хэрэгтэйг бидэнд авчирч тэр бэхлэлтийн хажууд тавьдаг.

	— Явцгаа! Хүүхдүүд минь явцгаа! Даруй гэр гэртээ тарцгаа гэж цамхгаас давтан хэлэх сонсогдов. Хотынхон цөмөөрөө эргэж тарцгаав. Зөвхөн Юсуф, Мохан, Гүнж гурвуулаа төмөр хаалганы өмнө хоцорлоо.

	— Бид эргэж зочид буудалдаа очицгооё гэж Мохан хэлэв.

	— Үгүй! Энэ нууцгай эзэн ямар янзтайг нь би үзэхийг хүсэж байна гэж Юсуф хариулав.

	Өдий болтол хотын нэг ч хүн тэр эзнийг үзээгүй гэж чамд хэлсэн шүү дээ! чи яаж түүнийг харах юм бэ?

	— Тэгвэл ядахдаа энэ хайрцагт юу байдгийг нь үзье л дээ! гэж Юсуф нэг хайрцгийн таглааг нээхэд гэнэт дээрээс өнөөх дуу цуурайтан,

	— Харийн хүн сэргэмжлэгтүн! Талийгаачийн амгаланг бүү эвд! Эндээс зайл! гэв.

	Явъя! Юсуф аа! Хурдан явъя! Би айж байна гэж Гүнж шивнэв.

	— Би бас... гэж Мохан хэлэв. Хүүхдүүд харихаар хөтлөлцөн гүйлээ. Зочид буудлын хаалган дээр ирээд Юсуф:

	— Ер нь цаашдаа юу болохыг нь би үзмээр байна гэв.

	— Гэртээ оръё гэж Мохан, Гүнж хоёр түүнийг өрсөлдөн ятгавч, Юсуф тэдний үгийг сонсохыг ч хүссэнгүй. Тэр гурав бүтэн цаг үүдэн дээр зогсож цамхгийг харлаа. Гэвч энэ хугацаанд сонирхолтой юу ч болсонгүй. Цамхгийн хаалга хаалттай хэвээр, төмөр бэхлэлтийн хажууд хар хайрцгууд байсаар байлаа. Тэгсээр хоёр цаг өнгөрсний дараа цамхгийн оройн том бөмбөрцөг унтарч хот даяар харанхуй боллоо... Гэтэл Юсуф, Моханы гарыг тэмтрэн барьж, Гүнжийн гар дээр тавиад,

	— Та хоёр эндээ үлд! Би явж цамхгийн тэнд юу байгааг үзээд ирье гэв. — Битгий яв! Юсуф аа, битгий яв! гэж Гүнж гуйлаа.

	— Үгүй ээ, явна. Гадаа тун их харанхуй байна. Одоо лав тэд нар хайрцгаа зөөж эхэлж байгаа байх гэж Юсуф хариулав.

	— Энэ хотын эзэн ийм харанхуйд ажиллана гэж чи яаж бодоов? гэж Моханы асуухад,

	— Зөвхөн энэ хотод ч биш, бусад олон газар эздүүт хэргээ харанхуйд хийх дуртай байдаг. Албатынх нь нүднээс тэднийг шөнийн харанхуй хаацайлдаг. Хүмүүс тэгж ярьдаг. За, намайг тавь, явъя гэж хэлээд Юсуф гүйчхэв.

	Нүдгүй харанхуй болж, хотынхны шуугиан намдаад, гудамжны бөглүү аниргүйн дундаас Юсуфийн гүйх хөлийн чимээ л сонсогдоно. Хөлийн чимээ ч замхарлаа. Гэнэт, цангинатал орилох дуу харанхуйг нэвтлэв. Гүнж айхдаа Моханыг тэврэв. Тэрүүхэн мөчид цамхагт чимээ гарч, бөмбөлөг гэрэлтэхэд хүүхдүүд өөрийн эрхгүй анивалзав. Хурц гэрэлд тэдний нүд дасаж цамхагт тулсан урт шулуун гудамжийг ажиглахад хар хайрцгууд алга болоод, оронд нь бэхлэлтийн хажууд Юсуф хөдлөлгүй хэвтэнэ.

	Гүнж, Мохан хоёр Юсуфаа дуудан нулимсаа асгаруулсаар гүйж очив. Юсуфийн толгойг өргөж Гүнж өвдөг дээрээ тавиад, могой хатгасны ором хар шарх духан дээр нь байхыг харлаа.

	Гүнж, Мохан хоёр улам чанга уйлав. Гэнэт нэг хүн Моханы мөрөн дээр гараа тавьж,

	— Юу болов? Та нар яагаад уйлаад байгаа юм бэ? гэж аяархан асуулаа.

	— Миний найз үхчихлээ! Их хаан Могой хатгажээ.

	— Их хаан Могой гэнэ ээ? гэж тэр хүн инээмсэглэнгүй дуугаар асуухад, хоёр хүүхэд дээшээ харвал долгиотсон урт сахалтай өвгөн зогсож байлаа. Ногоон хүрэмтэй тэр өвгөн, хоёр жижигхэн далавчтай, мөнгөн булцуутай таяг барьжээ. Далавч нь үргэлж дэрвэлзэн, өвгөний гараас таяг нь мултраад л нисчих гэж байгаа юм шиг байлаа.

	— Битгий уйл даа, танай найз үхээгүй байна. Зөвхөн ухаан алджээ гэж өвгөн инээмсэглэн хэлжээ.

	Гүнж, Мохан хоёр өвгөний гараас шүүрэн:

	— Өвгөн гуай! Бидний найзыг авраач! гэж гуйлаа.

	— Би их хөгшин хүн учраас чадахгүй, харин чи бол чадна гэж өвгөн Моханыг харж хэлэв.

	— Би юу? Яаж? Юугаар?

	— Энэ могой хатгасан хорыг тайлах эм бий...

	— Хаанаас олох вэ? Хэлж өгөөч! гэж Мохан гайхан асуулаа.

	— Чи эрэхээр явах уу?

	— Явна аа! Найзыгаа аврахын тулд би үхэх болсон ч баяртай гүйцэтгэнэ гэж Мохан шийдэмгий хэллээ.

	— Хүү минь сайн байна! энэ хотыг орхиод чи дахин шидэт модоо дамжин аялах болжээ. Тэгэхдээ ганцаараа шүү! гэж өвгөн хэлээд Моханы мөрийг илэв.

	— Хамаагүй ээ! Ганцаараа явна.

	— Тэг! Тэг! Том мөчир хүртлээ чи, бээр илүүтэй уруудах болно.

	— Баруун тийшээ юү зүүн тийшээ юү?

	— Зүүн тийшээ! Тэр мөчир дээр “Унтаануудын хот” гэж бичсэн самбар хадаатай байгаа. Чи тэр мөчрөөр яваарай. Хоёр хагас бээр яваад мөчир дуусаж агуй дайралдана. Тэр агуй уул руу долоон бээр гүн юм. Түүнийг нэвтлэн гараад нэг хөндий байгаа. Тэр хөндийд “Унтаануудын хот” бий.

	— Тэгээд, могой хатгасны хорыг тайлах эмийг би тэндээс хаанаас нь олох билээ? гэж Мохан асуулаа.

	— Байз, бүгдийг дэс дараагаар нь хэлнэ.

	Тэр хотоос хамгийн хөгшин хүнийг нь ол! Тэр хүний хүзүүнд алтан гинжтэй том бадмаараг эрдэнэ зүүлттэй байгаа. Хэрэв тэр өвгөн бадмааргаа чамд өгвөл Юсуф аврагдана. Тэр бадмаараг могойн хорыг арилгаж, хүнийг амьдруулах гайхамшигтай чадалтай. Гэвч чи энэ бүгдийг гурав хоногт хийх хэрэгтэй. Тэгэхгүй бол могойн хор Юсуфийн аминд хүрч энэ ертөнц дээр хэн ч түүнийг амьдруулж чадахгүй болно.

	— Би бадмаараг олохоор одоохон явъя. Гэвч Гүнж Юсуфтэй яаж байх билээ? гэж Мохан хэлэв.

	— Битгий зов! Би эднийг харж хандаж байя! Би зэргэлдээх байшингийн доод давхарт суудаг. Танай гүнж, надтай хамт яваг! Бид хоёулаа Юсуфийг харж асарч байя. Харин чи бадмааргийг олоод хурдан буцаж ирээрэй гээд Моханыг явахад өвгөн,

	— За харъя охин минь гэж Гүнжид хэлэв.

	— Юсуфийг яах вэ?

	— Түүнийг энд орхиё. Тэд өөрсдөө үүнийг авч цамхагт оруулна.

	— Тэгэхээр тэд нар түүнийг шатаачихна ш дээ!

	— Үгүй ээ, гурван өдрөөс дотогш тэгэхгүй!

	— Та яаж мэдэж байгаа юм бэ?

	— Хариад би чамд хэлье. Харин энд удаан зогсвол биднийг эзэн үзэж муу юм болно гээд өвгөн, Гүнжийг хөтөлж гэртээ хариад нэг хөвхөн хайрцаг уудалж толь гаргаж ирлээ.

	— Энэ чинь юу вэ? гэж Гүнж асуухад,

	— Шидэт толь! Хүссэн бүгдээ үүнд харж болно

	гэв.

	Толинд холбоотой уяанаас өвгөн татахад усан дотор чулуу хаясан мэт долгио толин дээгүүр гүйгээд долгио замхарч Мохан үзэгдэв. Тэр, шидэт модны мөчрийг хянуур, чармайн дамжиж явна. Дараа нь Моханы дүрс арилаад, Юсуфийг орхисон цамхаг харагдав. Цамхгийн нүсэр хаалга онгойж, нүүрээ хаасан дөрвөн хүн гарч ирээд Юсуфийг өргөж орлоо. Хаалга хаагдаж, бүгд алга болоод толь цайлалзав.

	Уяанаас өвгөн дахин татахад толь дахин гэрэлтээд цамхгийн ханын цаана юу хийж байгааг Гүнж харлаа. Нүүрээ хаасан хүмүүс, Юсуфийг өргөж том танхимд оруулав. Тэнд хаан ширээ мэт бяцхан тавцан дээр үнэт хувцас өмссөн дунд хэрийн насны хүн сууж байлаа. Түүний өмнө бүжигчид бүжиглэнэ. Тэр хүн гараараа зангахад нүүрээ битүүмжилсэн хүмүүс дахин Юсуфийг өргөж түүнийг газар дор авч оров. Тэнд тэд Юсуфийг шалан дээр тавилаа.

	— Нүүрээ хаасан тэр хүмүүс юун улс вэ? хаан ширээн дээр хэн сууж байна вэ? түүний өмнө юун 

	хүүхнүүд бүжиглэж байна вэ? гэх зэргээр өвгөнд Гүнж олон асуулт тавихад,

	— Мохан буцаж ирэг! Тэгээд би та нарт бүгдийг ярьж өгье гэж өвгөн инээмсэглэн хариулав.

	Энэ үед Мохан мод дамжин улам бүр уруудсаар явлаа. Моханы хоёр гарт байдгаас ганцхан хуруутай болохоор тун хэцүү байлаа. Түүний зэрэгцээ, өөрийг нь хэзээ ч дэмжихэд бэлэн байсан үнэнч найз Юсуф нь түүний хажууд үгүй болохоор Мохан өөрөө л мөчрөөс мөчрийг дамжих хэрэгтэй байлаа. Моханы алга нь холцруутан, шалбархайнаас нь цус гарна. Тэр заримдаа уруугаа халтирч, азаар ямар нэгэн бат бөх гишүүнээс тухай бүр зууран тогтож байв. Тэгээд Мохан амьсгаагаа дараад дахин аян замдаа орно.

	Гурав дахь мөчир хүрэхэд түүний хамаг бие нь шалбарч, майжганан хөх няц болсон байв. Тэр ч байтугай Мохан ядарсан үедээ “Би буцаж чадах болов уу даа” гэж боддог байв. Гэвч, тэр даруй гагцхүү шидэт бадмааргаар л аварч болох Юсуфийн тухай бодогдож ичингүйрдэг байлаа. Унтаануудын хотод түүнийг хүргэх мөчир хүртлээ Мохан ахиад л мөчрөө дамжсаар байв. Тэр мөчрийг дамжин Мохан бээр гаруй яваад тун их ядрав. Ядарснаасаа хөл нь гуйвж байлаа. Гэнэт Мохан халтиран унаж, тахимаараа мөчир дэгээдэн толгойгоороо уруу харж зүүгдэв. Хэрэв Мохан сайн тахимдахгүй, эсвэл мөчир хугарах юм бол хамаг хэрэг шувтарч, тэр дороо унаж үхнэ. Өөр нэгэн бат бөх мөчрөөс яаж ийгээд зуурах боломж гарч магадгүй гэж Мохан, мөчрийг аяархан гуйвалзуулав.

	Гэвч ямар ч ашиг гарсангүй, гагцхүү тэр эцсээ хүлээн тарчлах болов. Тэр ч байтугай Моханы зүүгдсэн мөчир шад пад гэж одоохон хугарчихмаар бодогдов. Мохан бүх булчингаа чангалан, бат бөх мөчрөөс зууран авахыг ахин оролдов. Шал дэмий! Мөн л хэвээр толгойгоо уруу харуулан зүүгдсэн чигээрээ байв. Цаг мөч талийлаа яах билээ? Сүүлдээ тэр, эцсийнхээ хүчийг шавхаж, мөчрийг тахимаараа сайн хавчин савлаад, мөчир дээрээ эргэж суув. Моханы хамаг бие өвдөж, чамархай нь лугшина. Тэр нүүрийнхээ шороог арчих гэж гараа өргөснөө “Хуруу! Миний гарт хуруу ургаж” гэж баярлан хашхирав.

	Нээрээ ч, Моханы баруун, зүүн гарт бусад хүмүүсийнхтэй адил тав таван хуруу ургажээ. Тэр, гарынхаа хуруунуудыг үнсэв. Тэр үед бүдэгхэн ягаан гэрэл дээрээс цацран, Моханы биед хүч нэмэх шиг санагдав.

	Мохан үсрэн босож, ягаан гэрлээр гийгүүлэгдсэн мөчрийг дамжин, үлдсэн замыг түргэн туулав.



	




	АРАВДУГААР БҮЛЭГ

	 

	Агуй дотор явсаар Мохан өндөр уулын оройгоор гарч ирэхэд, уулаар хүрээлэгдсэн үзэсгэлэнт хөндий тэртээ дор харагдаж, хамаг юм алган дээр тавьсан мэт үзэгдэнэ. Налуу хадаар хонь ямаа хариулж, жимсээ дааж ядан гулзайсан модонд алим, лийр бөнжгөнөн, цагаан будааны талбайн ус мөнгөн өнгөөр гялалзаж, хөндий дунд том орд, өчүүхэн урц, сүм дуган, олон барилгыг хүрээлсэн асар том хэрэм сүндэрлэнэ. “Энэ лав нөгөө унтаануудын хот нь байх даа” гэж Мохан бодоод уулнаас буулаа. Ямаа хариулж яваа малчинтай замдаа Мохан уулзаж,

	— Энэ хөндийд байгаа ямар хот вэ? Ах минь хэлж өгөөч. Унтаануудын хот мөн үү? гэж асуухад тэр малчин,

	— Ай, юу гэнэ ээ? Чи юм хэлэв үү, үгүй юү? гэж чуу чамай зовхио нээн сулхан дуугарч лавлан асуулаа.

	— Унтаануудын хот мөн үү? гэж би асууж байна гэж Мохан хашхиран хэлэв.

	— Тиймээ, тийм... энэ унтаануудын хот гэж малчин дөнгөж дуулдахаар хариулаад таг уначихлаа.

	“Жигтэйхэн малчин юм даа” гэж бодсоор Мохан цаашаа явлаа. Уулын бэлд булаг дайралдав. Булгийн дэргэд хүүхэн сууж оргилон гарах уснаас домбондоо тосож байв. Мохан дөхөж очоод тэр хүүхний унтаж байгааг мэдлээ. Ломбо нь дүүрээд ус хальж асгаравч хүүхэн түүнийг үл мэднэ. Тэр хүүхний нүд нь хараастай боловч харц нь тунаран үл хөдлөх учир тэр хүүхэн юу ч харахгүй байгааг Мохан даруй тааж мэдэв.

	— Домбо чинь аль хэдийн дүүрчээ. Домбоо ав. Би бас ус уумаар байна гэж Мохан хэлэхэд,

	— Юу гэнэ ээ? гэж хүүхэн, дуулдах төдий асуулаа.

	— Домбо чинь дүүрчээ гэж би хэлж байна. Домбоо ав. Би энэ булгийн уснаас уумаар байна гэж Мохан чанга хашхирав. Тэр эмэгтэй алгуурхан босоод домботой усаа толгой дээрээ тавьж уулнаас буулаа. Тэр хүүхэн гуйвалзан явангуутаа унтаж байгаа нь мэдэгдэнэ. Булгийн уснаас уугаад Мохан цааш явахдаа нэг байшингийн саравчинд арав гаруй нэхмэлчин сууж байхыг үзэв. Тэд суурь машины ард дув дуугүй сууж юм нэхэж байлаа. Энэ нэхмэлчид бас л зүүрмэглэн ажиллана. Мохан нэг суурь машины дэргэд очоод хэдэн утас таслав.

	— Яагаад чи ээрүүлээр оролдов? Биднийг битгий үймүүл... унт! гэж нэхмэлчин намуухан хэлэв.

	Энэ нэхмэлчид цөмөөрөө хар тамхи татсан байх гэж бодож болох байлаа.

	Мохан тэндээс цаашилтал, лийрийн цэцэрлэгт орчхов. Болж гүйцсэн амтлаг өнгөт жимсээ даахгүй, мөчрүүд нь нахийжээ. Моханы арааны шүлс гоожин лийр таслан авахаар сарвайтал,

	— Яаж байна чи? Миний унтахыг битгий үймүүл гэх дуу түүнийг зогсоов.

	“Хачин ч хотоо доо. Лийртэй, эд нар нь унтаад л бас тэгээд нойрон дундаа яриад л” гэж Мохан бодлоо. Тэгснээ модны дэргэд ишийг нь налан сууж унтаа ч биш, сэрүүн ч биш, тааруухан зүүрмэглэн байгаа цэцэрлэгчийг Мохан олж харав.

	— Танай хотоос хамгийн их настай хүнийг би яаж олох вэ? гэж цэцэрлэгчээс Мохан асуухад,

	— Ямар хүн?... Цаашаа яв... тэндээс асуугаарай... гээд цэцэрлэгч ахин унтчихав. Гэвч Мохан дахин асуух завдал олдсонгүй. Тэгээд тэр дөнгөж талбай дээр гарч ирмэгцээ цагаан гантиг сүмийн шатан дээр сууж байгаа нэг өвгөнийг үзэв. Тэр өвгөний хүзүүнд нарийхан алтан гинжтэй гал улаан том бадмаараг зүүлттэй байлаа.

	“Яасан азтай юм бэ? Энэ лав нөгөө миний хайж яваа өвгөн мөн байх, бас л унтаж л байна. Би зүгээр очоод бадмааргийг нь хүзүүнээс нь мултлаад авчихъя. Унтаануудын хотын энэ нойрмог хүмүүстэй ярьж байхын хэрэг юу байна” гэж Мохан бодов. Өвгөний дэргэд очоод Мохан шидэт бадмааргийг нь мултлах гэтэл түүний гараас өвгөн гэнэт чанга атгаад,

	— Байзнаарай хүүхээ! Чи юун хүүхэд вэ? гэв.

	— Ээ! Чи унтаж байгаа юм биш үү? гэж Мохан гайхав.

	— Үгүй ээ! гэж өвгөн ууртай хариулав.

	— Уучлаарай намайг! Би тэнэгтэж! Замд надтай дайралдсан хүн бүхэн унтаж л байсан юм даа! Таныг мөн л унтаж байна гэж бодоод би ирсэн хэргээ биелүүлэх гэсэн юм гэж Мохан хариулав.

	— Хүү минь чамд манай хотоос юу хэрэгтэй юм бэ? гэж өвгөний дуу зөөлрөн асуулаа.

	Тэр өвгөнд Мохан хамаг үнэнээ дараалан тоочоод,

	— Надад шидэт бадмааргаа өгөхийг танаас тун их гуйж байна. Хэрэв та үүнийгээ өгөхгүй бол Юсуф минь үхнэ! гэж яриагаа дуусгалаа.

	— Болно оо. Би чамд энэ чулуугаа өгье. Гэвч чи хариуд нь надад бас нэг юм өгөх хэрэгтэй гэж өвгөнийг хэлэхэд,

	— Хүссэн бүгдийг чинь өгнө гэлээ.

	— Би сувдан дун бүрээ авъя. Надад дун бүрээ авчраад л энэ бадмааргаа ав!

	— Сувдан дун бүрээ гэнэ ээ? Би тэрийг чинь хаанаас авах билээ? Надад ямар ч сувдан дун бүрээ байхгүй.

	— Байхгүйг чинь би мэдэж байна. Хэрэв чи сайн мэрийвэл түүнийг олж чадна.

	— За тэгвэл хэрхэхийг түргэн хэлээч дээ.

	— Сонс! Энэ хөндийн гол дунд байгаа хэрмийг үзэж байна уу? Тэнд долоон мангас байдаг юм. Тэд нар бүх хөндий, манай хотыг захирдаг юм. Тэр мангасууд зальхай, хорт муу шидтэй. Тэд албатаа хагас унтуулан захирч байх гэж илбэдсэн юм. Тэгээд бид нар унтаа ч биш, сэрүүн ч биш байна. Хэрэв бид нар таг унтчихвал ажил хийж чадахгүй. Хэрэв сэрүүн байвал ямар аюултай боолчлолд орсноо ойлгоно. Харин мангасууд цайздаа баян тарган жаргаж сууна.

	Хөндийнхөн өглөөнөөс шөнө болтол тэдний төлөө ажиллаж, байдаг бүхнээ үг дуугүй өгч, өөрсдөө мангасуудаас үлдээсэн өчүүхэн зүйлээр л амьдарцгаадаг юм. Өөрөөр амьдарч болно оо гэж эд нар зүүдлэх ч үгүй байгаа. Манай хотынхон хүн биш, харин унтаа мал болжээ. Тиймээс би энэ хүмүүсийг илбэдүүлсэн нойрноос нь сэрээхийг хүсэж байна...

	— Тэгээд танд сувдан дун бүрээ ямар хэрэгтэй юм бэ?

	— Тэр биднийг аврах ганц зүйл юм. Хэрэв тэр гайхамшигт дун бүрээг байдаг чадлаараа үлээвэл хөндийн унтаанууд сэрж мангасын засгийн эцэс болох учиртай юм. Тиймээс мангасууд түүнийг цайздаа нууж, өдөр шөнөгүй нүд цавчихгүй харгалзаж байдаг.

	— Өдөр шөнөгүй харж байдаг гэнэ ээ? Би түүнийг яаж авах билээ? Хүн гуай, би жирийн нэг хүү, тэгээд бас жижигхэн шүү дээ!

	— Бүү мэд, өөрөө бодох хэрэгтэй! Гагцхүү би бадмааргаа сувдан дун бүрээгээр л солино гэдгийг сана! гэж хэлээд өвгөн явчихлаа.

	Өдөр өнгөрч, үдэш ойртоход Моханы сэтгэл түгшиж эхлэв. Яах хэрэгтэй вэ? Хэрэв бадмааргийг авч чадвал Мохан өнөөдөртөө ч буцаж чадах байв. Гэвч өдөр өнгөрч, тэр юу ч хийж чадаагүй л байлаа.

	Ийнхүү дахин хоёр өдөр өнгөрөхөд хожимдох болно. Хэрвээ тэр, дурдсан хугацаанд эргэж очихгүй бол Юсуф үхнэ гэж түүнд Могойн хотын өвгөн хэлсэн шүү дээ. Яавал дээр вэ гэж бодоод Мохан, юу ч гэсэн л хэрэмд нэвтрэн орж, сувдан дун бүрээг хулгайлж авахаар шийдэв. Хотын гудамжаар Мохан орой болтол хэсээд харанхуй болохтой зэрэг цайз руу очив. Цайзыг эргэн тойрон усаар дүүргэсэн гүн ганга хүрээлжээ. Өргөсөн гүүрийг буулгасан цагт л хэрмийн хаалганд хүрч болох ажээ. Гэвч тэр гүүрийг гагцхүү мангасын тушаалаар буулгадаг юм. Ганганы хөвөөн дээр хоргодон зогсохдоо Мохан “Хэзээ нэг цагт гүүрийг буулгана шүү дээ” гэж бодов.

	Түдэлгүй хотын зүгээс олны жагсаал гарч ирлээ. Тариачид гурил, цагаан будаа, ногоо авчирчээ. Нэхмэлчид, оёдолчин хүмүүс хувцас бараа авчирлаа. Малчид хонь, ямаа тууж ирлээ. Тэд нар авчирсан бүхнээ хаалганы харалдаа орхиод яаралгүйхэн буцацгаав. Ганганы хөвөөнд дөрөвхөн хүн үлдсэний хоёр нь үзэсгэлэнт залуу хүүхэн, хоёр нь мөн л идэр залуу гуа сайхан бие бялдартай харчуул байлаа.

	— Та нар энд яах гэж зогсоов? Ямар нэгэн юм хүлээгээ юу? гэж тэднээс Мохан асуулаа.

	— Хүлээж байна. Биднийг идэх ёстой юм гэж хүүхэн нь хэлэв.

	— Иднэ гэнэ ээ? гээд Мохан гайхсандаа гараа хавсрав.

	— Тийм ээ. Өнөөдөр биднийг мангас зооглоно гэж нэг идэр эр нь батлан хэлэв.

	— Өөрсдийн амьдралын тухай биш харин ямар нэгэн дайллагад уригдсан тухай ярьж байгаа юм шиг та нар энэ талаар ямар тайвуухан ярих юм бэ? гэж Мохан гайхлаа.

	— Энэ чинь дайллага л болно доо!

	— Гэсэн ч тэр дайллагад зориулж та нарыг ална шүү дээ! Та нар хамгаалах хэрэгтэй! Тэмцэх хэрэгтэй!

	— Мангастай хэн тэмцэж чадна вэ?! Бидний хувь тавилан ийм юм чинь! Тэгээд бас эцсийн эцэст бид мөн л хонь ямааны мах иднэ шүү дээ гэж нөгөө идэр эр нь хэлэв.

	— Гэвч та нар бол хонь ямаа биш, хүн биз дээ!

	— Тэгээд яагаа вэ? Хүний мах бол хониныхоос амттай тэжээлтэй байдаг гэж мангасууд ярьдаг юм.

	— За... за... гээд Мохан ер ярих үг олдохгүй таглагдав.

	Нөгөө дөрвөн залуу ганганы эрэг дээр хөдлөлгүй зогсож, оногдсон албаа идэвхтэйгээр хүлээх ажээ. Гэнэт өргөдөг гүүр бууж, хаалга онгойгоод цайзаас аймшигт муухай мангас гарч ирлээ. Түүнийг хараад Мохан хонин сүргийн дотор нуугдав. Эрэг дээр тавьсан хувцас, шуудайтай гурил, хүн, хонь ямаа бүгдийг мангас хамж авлаа. Хоньтой хамт Мохан тэдэнд атгагдав. Том даавуунд бүх олзоо хийж, зангидан үүрээд мангас хэрэмдээ буцаж орлоо.



	




	АРВАН НЭГДҮГЭЭР БҮЛЭГ

	 

	Тэгээд мангас, үүрсэн чигээрээ том цахилгаан пийшин галласан гал тогооны газар орж, авчирсан юмаа ялган ногоо гурилыг нь тусад нь тавьж, хонь ямаагаа тус тусад нь холбоод дараа нь Моханыг нөгөө дөрвөн залуутай зэрэгцүүлэн цугаарыг хамтад нь хүлэв.

	— Ха-ха-ха! гэж инээгээд мангас,

	— Энэ чинь сайхан хэрэг. Өнөөдөр манай албат нар бидний хоолонд дөрвөн хүнийхээ хамт тав дахийг нь илгээжээ гэв. Тэгээд тэр бахтайхан хөхөрсөөр аятайхан сониноо бусад мангастаа дуулгахаар явав.

	Мангасыг явсны дараа Мохан, Гунигт нөхдөдөө хандан,

	— Хүлээсээ таслаад зугтаачихъя гэв.

	— Бид зугтаагаад яах юм бэ? Хувь заяанаасаа зугтаж чадахгүй гэж тэр дөрвүүлээ хэлэв. Тэгээд Мохан ганцаараа хүлээсийг таслах гэж оролдов. Тав дахь олзоо хараад мангасууд тун их баярлав.

	— Манай албатууд унтаж л байгаа боловч нойрон дундаа бага зэрэг ухаан орж байна! Өдөр бүр дөрвөн хүний хамт тав дахийг нь өгч бай гэж өнөөдөрхөн бид тушаал өгье гэж цагаан эвэртэй мангас хэлэв.

	— Хурдан хоолоо бэлд. Энэ тавыг шарвал дээр байхаа гэж би бодож байна гэж тогоочид нэг мангас хэлэв.

	— Тэгье! гэж тогооч хэллээ. Тогооч хүмүүсийг авч хүлгийг нь таслаад, сайн угаахын тулд гантай усанд хийж, өөр өрөөнөөс хутга авчрахаар явлаа.

	— Зугтъя! Тэгэхгүй бол бид өнгөрлөө шүү гэж Мохан нөхдөдөө шивнэв.

	— Иш, биднийг тайван үхэх бололцоо өгөөч дээ чи! Биднийг унтахыг битгий үймүүл! гэж тэр дөрөв хүсэв.

	Мохан тэд нартай маргахаа болив. Гангаас харайж гараад Мохан зэргэлдээ том тогооны араар хаацайлан гал зуухны газраас зугтаж, шатны доорх харанхуй буланд нуугдав. Тогооч гал зуухандаа эргэн ирж, хүмүүсийг угааснаа нэг нь дутуу байгааг мэдэв. Тэр үймээн тарьж, босуулыг бүх мангас хайлаа. Тэд булан бүрийг үзэж, ширээ сандлаа зайлуулж, хивсээ ч сэгсэрч үзэв. Тэр үед Мохан шатан дор чимээгүйхэн сууж байлаа. Гэтэл хоёр мангас шатны дээд талбар дээр зогсоод нэг нь нөгөөдөө гайхалтай юм даа! Өдий олон жил орчлон дээр амьдрахдаа унтаануудын хөндийн хүмүүсээс ингэж хайруулынхаа тогооноос шахам зугтаж байхыг нь ер үзээгүй! Цагаан эвэрт ах минь хаана байна? гэж ярилцахыг нь Мохан сонсов.

	— Хаа байдаг билээ дээ... Сувдан дун бүрээг манаж байгаа.

	— Түүнийг дуудах хэрэгтэй! Тэр үнэр сайн мэддэг. Хүний үнэрийг андахгүй. Гүүрээ өргөж, хаалгаа түгжээд, тасалгаагаа цоожил!

	— Тэгье, одоо дуудъя. Нэг мангас явж, нөгөө цагаан эвэртийгээ дуудахаар очив.

	Тэр даруй Мохан булангаасаа гарч, өлмий дээрээ гишгэн түүнийг даган явлаа.

	Мангас эргэж харахгүй гэж тэр итгэж байлаа. Үнэхээр ч санаснаар болов. Мангас нүсэр алхаагаар дээшээ гарч, сувдан дун бүрээ манаж байгаа цагаан эвэртдээ очиход Мохан түүний араас няхуур гэтэв. Дүүгээ харахтайгаа зэрэг цагаан эвэрт мангас тэр даруй хашхиран,

	— Хүний үнэр гарлаа! Хүний үнэр гарлаа! гэв.

	— Бас уу! Хаанаас? Чамд мэдэгджээ. Тэгээд л би наашаа ирлээ. Тав дахь хүн зугтаачихсан. Түүнийг хайгаач! гэж дүү нь хэлэв.

	— Дун бүрээ яах билээ?

	— Би түүнийг манаж чадна, эсвэл хаалгаа цоожилчихсон ч дээр байхаа даа.

	— Ер нь чи л хүний үнэр надад авчирлаа гэж цагаан эвэрт хэлэв.

	— Би яаж тэр үнэрийг авчрах юм бэ? Миний халаас савыг үз! Би үүндээ хүн нуугаагүй болохоор тайвшир!...

	Дүүгийнхээ халаас савыг цагаан эвэрт нэгжиж эхлэхэд тэрүүхэн зуур Мохан шидэт дун бүрээ агуулсан тасалгаанд мэдэгдэлгүй оров.

	Халаасан саванд нь хэн ч байхгүйг мэдээд цагаан эвэрт, хаалгаа цоожлон дүүгээ дагаж гал тогооны газар оров. Цоожлох чимээгээр Моханы дотор онгойж уртаар амьсгаа авлаа. Одоо тэр, эргэн тойрныг тайван харж болох болжээ. Тасалгааны ханын дагуу шувууны төмөр тор зоож, алтан гургалдай, хар тодол, тоть суулгажээ. Шувууд хоорондоо шувууныхаа хэлээр ярилцаж, дуу дуулна. Тасалгааны голд хилэн бүтээлэгтэй ширээн дээрх сувдан дун бүрээ өнгө бүрийн солонго татуулах ажээ.

	Баярласандаа Мохан хашхирав. Ширээний дэргэд харайж очив.

	— Одоо би аврагдлаа! За, үлээгээд л хамаг дууг нь гаргая! Унтаануудын хөндийнхөн сэрж мангасуудын эцэс ирнэ гэж тэр, өөрөө өөртөө хэлэв. Тэгээд тэр дун бүрээг авах гэж гараа сарвайтал гэнэтхэн “Хойшоо бай!” гэх дуун сонстов.

	Хэн ярив аа? Мохан эргэж харахад тасалгаа дотор шувуунаас өөр хэн ч байсангүй. Тэр, түр хүлээснээ дахин дун бүрээ рүү сарвайв.

	— Хойшоо бай, надад битгий хүрээрэй гэж мөн л нөгөө дуу сонстов.

	— Чи ярьж чаддаг юм уу? гэж Мохан гайхан асуулаа.

	— Чадна аа.

	— Тэгвэл дуулж чадах уу? Бүрээдэж?

	— Бас чадна аа. Гэвч намайг хүн өргөөд уруулдаа хүргэвэл л чадна.

	— За, тэгье! Би чамайг өргөе, чи бүрээд! Харин чанга, хүчтэй бүрээд!

	Мангасуудын найз нурж, унтаануудын хотыг сэртэл бүрээд!

	— Тэгье! Намайг өргө! Дун бүрээг өргөх гэж Мохан оролдоод, байраас нь ч хөдөлгөж чадсангүй. 

	— Чи яасан хүнд юм бэ? гэж Мохан хэлэхэд,

	— Энэ чинь ч надад хамаагүй гэж дун бүрээ хэлэв.

	— Ширээн дээр байгаа хэвээрээ чи бүрээдэж чадахгүй юү?

	— Үгүй ээ. Намайг дээш нь өргө. Чи дуулж байна уу, би тэгээд бүрээдье! гэж дун бүрээ хэлэв.

	— Би чамайг өргөж чадахгүй байна шүү дээ!

	— Тэгвэл би бүрээдэж чадахгүй!

	— Яагаад чи ийм хүнд юм бэ? Ийм байдаггүй сэн. Сувдан дун бүрээ хөнгөхөн! гэж Мохан асуулаа.

	— Гэсэн ч би ер бусын дун бүрээ шүү дээ! Би бол хүмүүсийг нойрноос сэрээдэг дун бүрээ!

	— Тэгвэл би жирийн хүү! За хэлээч, ямар нэгэн аргаар хөнгөн болж болохгүй юу гэж Мохан гунигтайхан асуулаа.

	— Болно. Тэгэхдээ чи дахиад л шидэт модоо дамжин уруугаа буух болно доо. Бээр орчим уруудаад том мөчир дайралдана... гэж хэлэхэд Мохан түүний үгийг таслан?

	— Баруунтай нь уу, зүүнтэй нь үү? гэж асуулаа.

	— Баруунтай нь шүү. Тэр мөчрөөр гурван бээр орчим яваад эрдэнийн чулуу шигтгэсэн хаалга дайралдана. Тэр хаалгаар ороорой. Тэгэхдээ сэрэмжтэй байгаарай. Түүнд гараараа битгий хүрээрэй. Хаалгаар орохоор шат байгаа. Тэр шатаар өгсөөрэй, гэхдээ бас сэрэмжлээрэй. Алтан хайсанд бүү хүрээрэй. Шатаар өгсөөд уудам том тасалгаанд орно. Тэр тасалгааны юм бүгдийг алтаар хийсэн байгаа шүү. Тэнд сууж байгаа хүн хүртэл алт шүү. Тэр хүнд уулын хэрээ бий. Хэрээ нь хошуундаа алтан хайрцаг зууж, алтан хайрцагт нь саргай цэцэг байгаа...

	— Саргай гэнэ ээ? гэж Мохан гайхлаа.

	— Тиймээ, саргай. Тэр саргай гайхалтай сайхан үнэртэйн дээр хэзээ ч ганддаггүй. Хэрэв чи тэр саргайг авч чадвал, түүнийгээ нааш нь авчирч над дээр тавихад чинь би яг л тэр цэцэг шиг хөнгөхөн байх болно. Тэгэхээр чи намайг өргөж чадна, би ч бүрээднэ. Гагцхүү сэрэмжил. Хүн ирж хаалга нээлээ шүү гэж гэнэт дун бүрээ аяархан хэлэв.

	Мохан нуугдах гээд амжсангүй хаалга онгойж, цагаан эвэрт мангас гарч ирлээ. Мангас хорссондоо тачаадан чарлаж, Моханыг шүүрэн авч тасчин хаях гэв. Гэтэл дун бүрээ,

	— Эрхэм мангасаа! Наад хүүхдээ тавиач!

	— Яагаад?

	— Энэ жаал манай хөндийнх биш. Зөвхөн шөнө унтдаг жирийн хүмүүсийн хүү юм. Үүнтэй ярихад надад сайхан байна. Миний хүсэлтийг биелүүлж үүнийг торонд суулган, тороо миний дэргэд тавь. Түүний яриаг би сонсъё!

	— Би түүнийг идмээр байна.

	— Үүнтэй ярьж ханасан хойно минь чи түүнийг идэж амжина шүү дээ!

	— Нээрээ ч тийм юм даа гэж цагаан эвэрт хэлэв.

	Хар тодол, тотийг торонд хүмүүс хэрхэн суулгахын адил Моханыг мангас торонд хийж, дун бүрээний өмнө тороо тавиад хаалгаа цоожлон гарч явлаа.



	




	АРВАН ХОЁРДУГААР БҮЛЭГ

	 

	Хоёр дахь өдөр өнгөрөхөд Мохан буцаж ирээгүй л байлаа. Тэгэхэд Гүнж сандран;

	— Өвгөн минь, шидэт толиндоо харъя л даа. Мохан маань яагаа юм бол гэж өвгөнөөс гуйв.

	Толиныхоо уяанаас өвгөн татахад шилэн дээгүүр нь тэнгисийн шуурга адил аймшигт хар долгио жирэлзээд, мөчийн дараа толь тунгалаг болж том төмөр тор Гүнжид харагдлаа. Торон дотор Мохан сууж байв.

	— Мохан! гэж охин хашхирав.

	Гүнжийг хараад Мохан баярлахдаа түүний зүг сараалжны завсраар гараа сарвайн:

	— Гүнж минь, намайг авраач! Намайг авар! гэж хашхирав. Түүнд туслахаар Гүнж ухасхиймэгц, тэр даруй толь бүрэлзээд Мохан үзэгдэхгүй алга болов.

	— Өвгөн минь, хайрт өвгөн, Моханыг яаж аврахыг надад зааж өгөөч гэж Гүнж нулимсаа мэлтэлзүүлэн гуйв.

	Өвгөн бодож байгаад:

	— За яах вэ. Түүнийг аварч болно. Гагцхүү тун бэрх дээ гэв.

	— Яах хэрэгтэй вэ?

	— Унтаануудын хотын мангасыг алах хэрэгтэй гэж өвгөн хэлэв.

	— Тэднийг яаж алах вэ?

	— Тэд сувдан дун бүрээн дуунд үхнэ. Гагцхүү тэр тэдний үхэл гэдгийг мэдэж байгаа биз дээ! Мохан лав сувдан дун бүрээг хулгайлах гээд чадалгүй мангасуудад баригдсан байх! Гэвч чи хэдий бэрх боловч мангасуудын жинхэнэ амь голд хүрэхийг хичээ. Тэдний амь нас уулын хэрээний зүрхэнд хадгалаастай бий. Тэр хар хэрээ нь алтан торонд суудаг. Алтан тор нь өндөр хадны оройд байдаг. Тэр хад нь унтаануудын хотоос зуун бээрийн тэртээд оршдог гэж өвгөн хэлэв.

	— Тэр хэрээг яах юм бэ?

	— Байз... Түүний хошуунд байгаа, саргайтай мөнгөн хайрцгийг чи харж байна уу?

	Түүнээс тэр хайрцгийг авч, цэцгийг авах хэрэгтэй.

	— Тэгээд Моханыг яах юм бэ?

	— За харин чагнаж бай! Тэр саргайг аваад Моханд хурдан гүйж оч. Чи дөнгөж цэцгээ түүний торонд хүргэхэд чинь тэр аяндаа онгойно. Тэгээд л цаашид юу болохыг өөрөө үзээрэй.

	— Тэгээд би энэ бүгдийг ганцхан өдөр яаж хийж амжих билээ? Очихдоо зуун бээр, ирэхдээ зуун бээр... Гүнж асуун нулимсаа арчив.

	— Бүү мэд дээ. Гүнж хүнд ийм ажил тийм ч амар биш нь илэрхий. Гэвч чи үнэхээр Гүнж биш талхчны охин юм бол чамайг бүхнийг амжуулж чадна гэж би итгэж байна гэж өвгөн хэлэв.

	— Тийм ээ! Үнэн шүү! Би талхчны охин гэж хэллээ.

	— За хэрэв тийм бол миний таягийг ав. Бидэнд явган мацаж байх цаг үлдээгүй тул, энэ шидэт таягаар хамгийн хурдан хүлгээс түргэн нисээрэй. Таягаас хоёр гараараа чанга барихад чинь чамайг агаарт өргөн ниснэ. Гагцхүү, газарт буухыг хүссэн цагтаа гараа өргөвөл чамайг энэ таяг дуртай газар чинь буулгана гэдгийг бүү мартаарай гээд мөнгөн булцуутай, далавчтай таягаа охинд өвгөн өгөв.

	— Нисье. За намайг унтаануудын хотоос зуун бээрийн тэртээх өндөр хадан дээрх уулын хэрээнд хурдан хүргээрэй! гэж Гүнж хашхираад таягтаа мордов.

	Охины үгийг сонсоод таяг далавчаа хүчтэй дэрвэгэнүүлэн тэнгэрт нисэн одов. Тэдний доогуур шидэт модны мөчир үргэлжлэн ногоорч арай чамай үзэгдэнэ. Дараа нь таяг алгуурхан доошилсоор мөчийн дараа, тэрүүхэнд нь Моханы явж өнгөрсөн агуйгаар нислээ. Дахин гэрэлд гарч унтаануудын үүлэнд далд ортлоо таяг улам бүр дээшилсээр байлаа. Тэгээд таяг манан дундуур явж буй мэт нисэх боллоо. Эргэн тойронд үүлс бутран ямагт хоорондоо мөргөлдөнө. Тэр бүрд цахилгаан цахина. Гүнжийн бүх хувцас норсон боловч шидэт таягаасаа чанга зуурсаар байлаа. Гэтэл таяг үүлсийг нэвтлэн дээгүүр нисэв. Үүлнээс дээш сүндэрлэсэн өндөр уулын оргилыг Гүнж харлаа. Тэнд нэг ч мод, нэг ч буг, нэг ч хялгана ургаагүй ажээ. Тэр уул нарны туяанд гялалзагч цасаар хучигдсан байлаа. Хүний яс, хохимойгоор дүүрсэн алтан торыг энд тэнд хаялжээ.

	Уулын оргил дээр өндөр цамхагтай цайз байлаа. Тэд бүгд харж боломгүй хурцаар гялалзах нь алт адил ажээ. Дөхөж очвол үнэхээр алтан цайз байлаа. Хана, хаалга, цонх, шат юм бүгдийг нь алтаар хийжээ. Хамгийн өндөр цамхгийн оройгоос алтан гинж унжуулж үзүүрээс нь алтан тор зүүжээ. Торонд уулын хэрээ сууж, хошуундаа алтан хайрцаг зүүжээ. Цамхгийн ёроолоор дөрвөн догшин барс амаа ангайн сүлжилдэнэ. Барсууд Гүнжийг хармагцаа аймшигтайгаар архиралдав. Гүнж маш их айж далавчит таягтаа шивнэн,

	— Дээшээ болоорой! гэв.

	Үгийг нь даган таяг дээш хөөрөн гарав. Бага зэрэг тайвшрахдаа охин

	— Одоо намайг цамхгийн хаалганд хүргээрэй гэхэд таяг яг хаалганы тэнд нисэн хүрээд газарт буув. Шидэт таягаа чанга бариад Гүнж цайзын хаалгаар орлоо. Гүнж тал тал тийшээ хэчнээн харавч амьд амьтан ер алга.

	— Энд хүн байна уу? гэж хашхирав.

	— Түүний дууг цуурай дөрөв давтав. Гүнж бага зэрэг айвч, цааш явсаар л байлаа. Түдэлгүй тэр эзгүй танхимд орлоо. Эргэлдсэн том шат дээш гарч, шатны гишгүүр дээр, цамхгийн орчны цасан дээрх шиг хүний ястай олон алтан тор хаялжээ. Түүнийг үл харахыг хичээн Гүнж шатаар өгсөж хаалттай хаалганд хүрэв. Гүнж хаалгыг хүчтэй түлхээд онгойхгүй болохоор, хүчтэй татсан боловч бас л онгойсонгүй. Гэтэл гэнэт таяг нь гараас нь мултарч хаалганд сэмээрхэн хүрмэгц, тэр даруй хаалга өөрөө аяархан онгойлоо. Үлэмж цэлгэр том тасалгаанд охин орлоо. Дээрээс нь эрдэнийн бүрхүүлт чийдэн зүүж, ханыг нь нарийн сийлбэртэй алтаар чимжээ. Тасалгааг өнгөрөөд Гүнж, эрдэнийн чулуу, алтаар хийсэн гоо үзэсгэлэнт хаалганы дэргэд зогсов. Тэр хаалгаар орохынхоо өмнө охин, босгон дээрээс нь:

	— Энд хүн байна уу? гэж асуув.

	— Энд хүн байна уу? гэж цуурай давтаад, гэнэтхэн хаанаас ч юм бэ, эелдэг тод дуугаар:

	— Чи хэнийг хайгаа вэ?

	— Бид цөмөөрөө л энд байна. Ор л доо! Хэн чамд хэрэгтэй вэ? гэж хэлэв. Гүнж гэтэсхийн босгыг алхлаа. Тасалгааны гол дунд шижир алтаар хийсэн мод байв. Түүний мөчир дээр, эрдэнийн чулуунууд өнгө өнгийн солонго татуулан гялалзаж жимс адил бөнжгөнөнө. Гэвч энэ алтан тасалгаанд урьд өмнө хэн ч ороогүй бололтой. Тасалгааны буланг нь аалзны шүлс торлож, шалаар нь тоос даржээ. Охин бүр сайн ажиглан харвал тэндхийн аалзны шүлс, тоос нь хүртэл алт байлаа. Ширээ, сандал, зөөлөвчтэй сандал, тэр тасалгааны бүх юм алт ажээ. Алтан орон дээр нэг охин хэвтэж байв. Түүний үс нь алт, хацар нь алт, тэр ч байтугай инээмсэглэл нь хүртэл алт ажээ. Тэр охин баримал мэт харагдана. Түүний орны хажууд зөөлөвчтэй сандал дээр ахимаг насны эр сууж байв. Түүнд Гүнж дөхөж очсоноо гэнэт айж сандрангуй хойш огло харайв.



	




	АРВАН ГУРАВДУГААР БҮЛЭГ

	 

	Тэр хүн бол өөрийг нь үнэ дуудан худалдсан тамлагч мөн болохыг Гүнж мэдлээ.

	Бүү ай! Энэ хүн одоо чамайг тарчлааж чадахгүй. Энэ чинь алт болчихсон! гэж тайвуухан дуу цуурайтав. Гүнж эргэн харав. Хэн ч байсангүй.

	— Хэн бэ? Юунд нуугдаа вэ? Над ил гар л даа! гэж Гүнж хашхирав.

	— Би, чиний өмнө чинь л байна гэж нөгөө дуу хариулав.

	— Чи хаана байна! гэж Гүнж гайхав.

	— Энд л чиний өмнө байна гэж нөгөө дуу давтав.

	Гэвч эргэн тойронд хэн ч байсангүй. Гагцхүү гурван хөлтэй өндөр алтан ширээн дээр алтан шанз л байлаа. Түүний чавхдас чичрэглэн доргиж байгааг охин гэнэт олж мэдэв.

	— Чи надтай ярьж байна уу? Чи ярьж чаддаг юм гэж үү? гэж Гүнж гайхан асуув.

	— Тийм ээ, би ярьдаг шанз!

	— Эндхийнхээ учрыг тайлбарлаж өгөөч!

	— Шанз, эгч дүү байж болно гэж үү дээ. Би бол гагцхүү хүний гараар амь ордог, өөртөө амьгүй хөгжим шүү дээ гэж шанз инээв.

	— Тэгвэл энэ охин хэн бэ? гэж Гүнж асуулаа.

	— Энэ хүний охин нь!

	— Тэгвэл эд чинь алтан юм шив дээ? Энэ чинь ямар хаашаа юм бэ?

	— Энэ цайзад юм бүхэн алт. Тэр ч байтугай энд алтан тахиа алтан өндөг гаргадаг юм. Усан оргилуур, түүний ус, мод, жимс, навчис бүгдээрээ алт. Үнэмшихгүй байгаа бол зүгээр гурилаар энэ алтан байшингийн нэг зууханд талх бариад үз, Тэгэхэд чинь дорхноо алт болно гэж шанз хэлэв.

	— Яагаад? гэж Гүнж гайхав.

	— За, сонсож бай. Өмнө чинь зөөлөвчтэй сандал дээр сууж байгаа хүн бол урьд нь тун муу, шунахай, хэрцгий байсан юм. Энэ хүн бүх амьдралаа гүн ухааны чулуу олоход зориулсан юм.

	— Гүн ухааны чулуу гэж юу юм бэ?

	— Чамд юу гэж тайлбарлах юм билээ? Үүний баруун гарын чигчийнд нь байгаа чулуу шигтгэсэн бэлзгийг харж байна уу? Тэр бол гүн ухааны чулуу! Түүнийг хүргэсэн юм бүхэн тэр даруйдаа алт болдог юм.

	— Гайхалтай чулууг сайн ажиглах гэж Гүнж дөхөж очив.

	— Болгоомжлоорой! Бэлзэгт битгий хүрээрэй! Хүрвэл чи алт болно! гэж шанз хашхиран хэлэв.

	— Хүрэхгүй ээ! гэж хэлснээ Гүнж аймшигтайгаар гозгосхийгээд,

	— Энэ хүн чинь амьд юм байна шүү дээ! Үүний зүрхний цохилт дуулдаж байна гэв.

	— Тиймээ, үнэн. Түүний зүрхнээс бусад нь цул алт. Тэгээд ч энэ өдий болтол амьд байгаа юм.

	— Яагаад түүний зүрх алт болоогүй юм бэ?

	— Яагаад гэвэл энэ хүн алтанд боолчлуулжээ. Энэ хүн бүхий л амьдралдаа алтыг шүтсэн нь илэрхий байгаа биз дээ. Гүн ухааны чулуугаа хүргээд энэ хүн олон зүйлийг энэхүү гялгар шар эд болгон хувиргажээ. Би уг нь жирийн модон шанз байж билээ. Гэтэл одоо алт болоод тун хүндэрлээ... За даа би ч чавхдасныхаа хөгийг алдтал дэмий донгосох шив дээ. Юун тухай ярив даа би?

	— Энэ хүн тун их шунахай байсны дээр чулууныхаа тусламжтайгаар бүхнийг алт болгон хувиргаж байсан гэж чи ярилаа.

	— Тийм тийм санаж байна! Нэг удаа энэ гэнэдээд охиндоо чулуугаа хүргэчихсэн нь тэр даруй охин нь алт болчихжээ. Түүнээс хойш энэ хүн алтыг үзэн яддаг болсон юм. Охиноо амьдруулах гэж энэ хүн чадах бүхнээ хийсэн боловч бүгд талаар өнгөрчээ. Амьд хүнийг алт болгоход санаснаар амар бүтэх боловч алтыг амьд хүн болгоход боломжгүй байна шүү дээ! Эцэстээ энэ хүн охиноо амьдруулж чадахгүйгээ мэдэхдээ харамслынхаа эрхэнд чулуугаа өөрийнхөө биед хүргэжээ. Гэвч үүний зүрх нь алтыг аль хэдийнээ үзэн яддаг болсон учир амьд үлдэж өдий хүртэл цохилсоор байгаа юм. Одоо чи, яах гэж энд ирснээ надад хэл, охин минь! Гүн ухааны чулууг л авах гэж ирээгүй биз дээ? Хүний ястай үй түмэн торыг замдаа чи үзээгүй гэж үү? Тэр бүгд чинь алтанд шунаж наашаа ирсэн хомхой хүний яс үлдсэн юм шүү дээ.

	— Харсаан. Гэвч, танай гүн ухааны чулуу надад хэрэггүй. Танай алт ч хэрэггүй. Надад уулын хэрээ хэрэгтэй.

	— Уулын хэрээг бас манадаг. Барсууд нь гагцхүү өмнө чинь одоо зөөлөвчтэй сандалд сууж байгаа энэ эзнийхээ үгэнд л ордог. За тэгэхээр л уулын хэрээг чи авч чадахгүй... үгүй ээ, байз нэг зүйл байна.

	— Ямар?

	— Чи жирийн ус олж ирж чадах уу?

	— Ус гэнэ ээ? Энэ ууланд ус тийм ховор гэж үү? Уулын орой туждаа цасанд хучаастай байхад!

	— Тэнэг минь, тэр цас чинь ч гэсэн алт шүү дээ! Энэ уулын гол горхи бүхэн нь алт! Устай хамт алт урсдаг юм.

	— Хэрэв би жирийн ус олж ирвэл яах вэ?

	— Чи жирийн ус олж ирээд энэ алтан хүн болон охин дээр хийвэл эд нар амьдарна.

	— Тэгээд яах гэж?

	— Тэгэхээр чи эндээс уулын хэрээг нь гуйж болно. Охиныг нь амьдруулахаар энэ хүн чамд ихэд талархаж шидэт шувуугаа чамд магад өгөхийг би мэдэж байна.

	— Ховдог, хэрцгий хөгшнийг чи яагаад ингэж хайрлаад байгаа юм бэ?

	— Яагаад гэвэл, ховдог хэрцгийгээ больсонд нь, тэгээд би дахин дуулахыг хүссэндээ тэгж байна. Эрт дээр цагт намайг, жирийн модон шанз байх цагт энэ хонгор бүсгүй уяхан хуруугаараа чавхдасыг минь шудран, миний гайхамшигт дууг цуурайтуулдаг байж билээ. Цээжиндээ цогцлон байгаа дууг гадагш нь гаргахын тулд би энэ хоёр хүнийг эргүүлэн амьдруулах хүсэлтэй байна. Би өөрөө зөвхөн ярьж чадахаас биш дуулж чадахгүй шүү дээ!

	— Яагаад чи дуулж чаддаггүй юм бэ? 

	— Намайг дуулуулахын тулд хуруу хэрэгтэй. Хүний уран хуруу хэрэгтэй. Энэ хүмүүсийг гагцхүү жирийн тунгалаг ус л амь оруулж чадна гэж би түрүүн хэлсэн. Аль нэг газраас өчүүхэн ч гэсэн ус олж ирвэл чи гүн ухааны чулуу дүүрэн алтан устай гол горхи, алтан тахиа, энэ бүх алтан цайз юм бүхнийг авна.

	— Ганцхан уулын хэрээнээс өөр надад юу ч хэрэггүй гэж Гүнж хариулав.

	Шидэт таягаа зайдлаад гүнж чанга гэгч нь барьж хашхиран:

	— Намайг жирийн тунгалаг устай горхинд хүргэ!... гэв. Таяг далавчаа дэрвэлзүүлэн гүнжийг авч нисэв. Таяг улам улам дээшилж, түдэлгүй алтан уул үзэгдэхээ болив. Гүнж дахин үүлэн дээгүүр нислээ. Тэгээд таяг доошилж цэцэгт хөндий гүнжийн хөл дор харагдав. Хөндий нуга шимт өтгөн ургамлаар хучигдаж, тэртээгээр ногоон ой найган, уулын оройгоос гялалзсан хүрхрээ бууна. Хүрхрээнээс олон домбоор ус авч байгаа эмэгтэйг охин харлаа. Дүүрэн устай нэг ломбыг гүнж шүүрэн авч, эзнийг нь үг дуугарахаас урьтаж өөдөө хөөрөхийг таягтаа тушаагаад нисэн одлоо. Гайхаш тасарсан эмэгтэй түүний хойноос ширтэн айсандаа эргүүтэн дэмий л хэсэг зогсов. Түүнийг гүнж анзаарсангүй. Харин сум мэт түргэн давхиж цайзыг зүглэв. Замдаа тэр сараалжны наана алагдсан хүмүүсийн ястай алтан торон дээр уснаасаа дусаахад тэр хүмүүс даруй амьдарч түүнд чин сэтгэлээсээ талархаж байлаа.

	Тэгээд тэр түдэлгүй алтан тасалгаанд дахин орж, алтан хүн, түүний алтан охины хажууд очив. Гүнж эхлээд эцэг дээр нь ус дусаахад тэр санаа алдан сэргэлээ. Дараа нь түүний алтан охинд ус дусаасанд бас амьдарлаа. Охин нь эцгийгээ таалан тэврэхээр гүйх үед:

	— Зогс! Түүнд бүү ойрт! Гүн ухааны чулуун шигтгээтэй бэлзэг түүний гарт зүүлттэй хэвээр байна гэх дуун сонстов.

	Энэ үгийг шанз хэлжээ. Эцэг нь даруй гараасаа бөгжийг авч хол шидээд, охиноо тэврэн авлаа. Тэр хоёр, өрсөлдөн Гүнжид талархлаа илэрхийлэв. Ирсэн учраа Гүнж хэлэхэд уулын хэрээгээ бэлэглэхийг тун их баяртай зөвшөөрч барсаар хамгаалуулсан цамхгийн зүг өвгөн тэр даруй явлаа.

	— Намайг аль эрт мартаа шив дээ! Тусыг усаар хариулна гэж ийм юм байдаг байж гэж гүн зэмлэнгүй дуу сонстов.

	Шанзны зүг эргэж Гүнж түүн дээр уснаасаа дусаалаа. Алтан шанз тэр даруй модон шанз болон хувирлаа. Охины нүднээс нулимс дуслан шанзны чавхдас дээр унахад, чавхдас ойр орчны модыг нов ногоон болтол гайхамшигтай сайхнаар дуулж байлаа. Алтан навчис дахин ногоон болж, саргай цэцэг улааран, уулын нүцгэн оройд шимт өтгөн ургамал өвс ургаж гол горхи дахин цэнгэг усаар шаагин урсав. Алтан хөндийд дахин хавар боллоо. Энэ үед алтан гинжтэй алтан тор авч, эцэг охин хоёулаа цамхгаас буцаж ирлээ.

	Мөнгөн хайрцгийг хошуундаа зүүсэн уулын хэрээ торон дотор нь сууж байлаа. Торноосоо тэр алтан гинжийг салган авч торыг гүнжид өгөхөд Гүнж далавчит таягаа унаж, хэдхэн мөчийн дараа унтаануудын хотод ирж, таяг нь Гүнжийг мангасуудын байранд шууд хүргэж өглөө.

	Гүнжийг хармагцаа мангасууд хашхиран:

	— Хүн! Хүн ирлээ! гээд түүнийг барьж авахыг оролдов. Хамгийн харанхуй буланд Гүнж нуугдан, торон дотроос хар хэрээг түргэн гаргаж, шидэт саргайтай мөнгөн хайрцгийг хэрээний хошуунаас булаан авлаа. Гэвч хамгийн шилдэг анч нохойноос илүүгээр үнэр таньдаг цагаан эвэрт мангас үнэртсээр Гүнжийн нуугдсан газрыг олж гүйн ирээд үлэмж том хөлөөрөө няц гишгэхийг оролдов. Гэвч охин самбаатай эргэж, хэрээний хөлөөс шүүрэн, түүнийг хэдэн хэсэг тасчив. Чих дүлийрэм айхавтар хүчит аянга нижигнэн, газар доргиж, цайзын хана ганхалзсанаа нурж унав. Гүнж юу ч үзэхгүй, юу ч дуулахгүй, юу ч ойлгохгүй болж мансууран унав.

	Гүнжийг ухаан ороход, цайз, мангас дүүрэн устай ганга аль нь ч байсангүй. Өмнө нь цэцэгт хөндий цайран харагдав. Үнэт хивс мэт ногоон нуга дундуур алаг цэцэг багсайж, тэг дунд нь хилэн бүтээлэгтэй ширээн дээр сувдан дун бүрээ байлаа. Түүний эргэн тойронд Моханы байсан тойрноос юу ч байсангүй. Моханыг үзээд баярласан Гүнж хашхиран гүйж очоод мөнгөн хайрцгаасаа саргай гаргаж, төмөр сараалжинд цэцгээ хүргэмэгц тор нь бут үсрэн Мохан суллагдав.

	— Одоо шидэт бадмааргийг авахаар түргэн нисье. Гурав дахь өдөр дуусах нь байна... гэж Гүнж хэллээ.

	— Байз! Бадмааргийг авахын тулд бид юуны өмнө унтаануудын хотын нэг өвгөнд энэ дун бүрээг аваачиж өгөх хэрэгтэй. Алив саргайгаа надад өг! гэж Мохан хэлэв.

	Гүнжийн гараас цэцгийг нямбайхан аваад Мохан дун бүрээн дээр тавив. Эгшин зуур саргай алга болоход дун бүрээ ягааран цэцэг мэт хөнгөн болов. Мохан дун бүрээг авч далавчтай таяг дээр Гүнжтэй хамт суугаад унтаануудын өвгөнд нисэн очив. Дун бүрээг хараад өвгөн үлэмж их баярлаж, дээрээс нь тонгойн намуухнаар:

	— Бүрээдэж миний нутгийн хүмүүсийг нойрноос сэрээнэ үү! гэхэд дун бүрээ нь дуугарахгүй л байлаа.

	Өвгөн уурлаж, Моханы зүг эргэн:

	— Чи намайг мэхэлж байна! Энэ чинь жинхэнэ тэр дун бүрээ биш байна! Чи надад жирийн л дун бүрээ авчирчээ! гэж чанга сүртэй хэлэв.

	— Үгүй ээ, эрхэм гуай! Энэ бол жинхэнэ дун бүрээ чинь мөн! гэж Мохан хэлэв.

	— Тэгвэл энэ чинь яагаад дуугарахгүй байгаа юм бэ? Дун бүрээг Мохан ажиглан хараад дээр өргөж, бүр уруулдаа хүргээд,

	— Яагаад чи дуугарахгүй байгаа юм бэ? гэж асуухад дун бүрээ мөн л юу ч хариулсангүй.

	— Эндээс зайл! Би чамд бадмааргаа өгөхгүй! гэж өвгөн хашхирав. Тэгэхэд Гүнж урагш алхан,

	— Чи чадахгүй байна! гэж хэлээд Моханаас дун бүрээг авч уруулдаа хүргэж үлээв.

	— Сэрцгээгтүн! Манай орны бүх дарлагдагсад сэрцгээгтүн! гэж дун бүрээ бүрээдэв.

	Бүх хөндийгөөр тэр чимээ цуурайлан, унтаж байсан юм уу, үүргэлж байсан бүхэн олон жилийн нойрноосоо анх удаа сэрлээ. Хүмүүсийн мэлмийд баярын нулимс цайлзав. Тэд ураг садан, найз нөхдөө таньж, баяртай тэврэлдэв. Урт удаан шөнийн дараа хөндийд өглөө боллоо.

	— Сэрцгээгтүн! Манай орны дарлагдагсад сэрцгээгтүн! Дарлагдсан бүх ертөнц нүдээ нээгтүн! гэж дун бүрээ бүрээдсээр байлаа. Дун бүрээг цээж зүрхэндээ наалдуулан тэврээд өргөв.

	— Одоо би хамаг учрыг ойлголоо. Энэ дун өөрөө бүрээдэж чаддаггүй юм байна. Үүнийг гагцхүү хүнийг энэрэх, их хайр, хүний амьсгал л амьдруулдаг юм байна гэж хэллээ.

	Тэгээд тэр хүүхдийн зүг эргэж хүзүүнээсээ бадмааргаа мултлан авч Моханд өгөв. Цаг алдахгүйн тулд Мохан, Гүнж хоёр шидэт далавчит таягаа унаж, буцах замдаа орлоо. Тэдэнд тун бага цаг үлдэж, нар тэнгэрийн хаяанд улам бүр ойртсоор байлаа...



	




	АРВАН ДӨРӨВДҮГЭЭР БҮЛЭГ

	 

	Дахиад л Могойн хотод Мохан, Гүнж хоёр хүрч ирлээ. Тэр хоёрыг өвгөнтэй уулзахад нар жаргах дөхөж байлаа. Хагас цаг болоод л нар жаргаж, шөнө болов.

	— Одоо ганц мөчийг ч зүгээр өнгөрөөж болохгүй! Даруй явж жаргалыг олъё! гэж өвгөн хэлээд, Моханаас бадмааргийг авлаа.

	— Далавчит таягаа өвгөн авч захирагчдын суудаг цамхгийн зүг Мохан Гүнж хоёрын хамт одлоо. Замдаа хүүхдүүдэд өвгөн хэлсэн нь:

	— Цамхагт нэвтрэн ороход ганцхан л арга байна. Гэхдээ сэрэмжтэй байх хэрэгтэй. Ялимгүй гэнэдвэл бүгдээрээ үхнэ!

	— Яа л гэвэл бид тэр бүхнийг хийе! гэж Мохан хэлэв.

	— За тэгвэл, сонсож бай! Одоо бид цамхгийн төмөр хайс хүрнэ. “Хэн бэ?” гэж биднээс асуухаар нь “эзний боол” гэж бид хоёрхон үг хариулна. Тэгэхээр биднийг цааш нь оруулна. Тэгээд бид цамхгийн хаалга хүрээд зогсоно. Биднийг цамхагт оруулах уу, үгүй юү гэдгийг шийдэж эзний зарц нар харж байх жижиг цонх хаалганд бий. Хаалганы өмнө хэдий хэр зогслоо ч гэсэн нүдээ огт цавчиж болохгүй гэдгийг мэдэх хэрэгтэй. Хаалттай цонхноос нүдээ салгалгүй ширтээд л зогсоод байх хэрэгтэй... гэж өвгөн хариулав.

	— Яагаад?... ямар учраас?

	— Яагаад гэвэл эзний үнэнч боол хүн түүний зарлиг бүхнийг анхны дохиогоор нь даруйхан гүйцэтгэхэд бэлэн байх гэж ноёноосоо нүдээ мөчхөн ч салгадаггүй юм. Үүгээрээ л бусад хүнээс эзний боол ялгаатай байдаг. Ойлгов уу?

	— Ойлголоо гэж Гүнж хариулав.

	— За миний хэлсэн бүгдийг хийгээрэй. Тэгэхгүй бол Юсуфийн амийг би даахгүй. Та нарынхыг ч бас даахгүй шүү гэж өвгөн хэлэв. Тэгээд өвгөн, Гүнж, Мохан гурав цамхгийн төмөр хайсанд хүрч очив.

	— Эзний боол гэж тэр гурав зэрэг хариулав.

	— Энд ямар хэрэгтэй ирээ вэ?

	— Эзэндээ үйлчлэхээр бид ирлээ! гэж өвгөн чангаар хэлэв.

	— Орцгоо гэх дуу цамхгаас сонсогдов. Тэд хайсыг өнгөрч явсаар нүд мэт дугариг цонхтой хаалганы өмнө зогсов. Тэр цонхыг удтал ширтсэн боловч Гүнж, Мохан хоёрын нүднээс нулимс гоожтол тэд нүдээ огт цавчсангүй. Хэрэв тэд дахин ийнхүү зогсох байсан бол Гүнж тэсэж чадалгүй нүдээ цавчилчих байлаа. Гэвч аз дайрч яг тэрхэн эгшинд цамхгийн хаалга өөрөө онгойж, хүүхэд, өвгөн гурвыг оруулаад даруй хаагдав.

	Цамхагт орсны хойно өвгөн:

	— Одоо энэ шатаар уруудна! Нар жаргатал бид газар дор нуугдах хэрэгтэй гэж хэлээд шатаар уруудан гүйв. Мохан Гүнж хоёр даган гүйлээ. Яг тэр үед нар жаргахад, өвгөн хөдөлгөөнгүй хэвтэж буй Юсуфийн дэргэд сөхрөөд, түүний духан дээрх бараантсан шарханд шидэт бадмааргаа тавив. Даруй эргэн тойрон бүрэнхий болж, цамхагт мөч тоолон харанхуйлсаар байлаа. Гэтэл газар доорх шат руу гүйж яваа олон хүний хөлийн чимээг сонслоо. Хөлийн чимээ ойртсоор байлаа. Тэгээд өвгөн босож нүсэр том төмөр хаалгыг түгжив. Энэ хооронд бадмаараг гэрэлтэв. Эхлээд бадмаараг цайрснаа, дараа нь шарлаж, сүүлдээ ногоон болж эхлэв... лав тэр чулуу Юсуфийн биеэс могойн хорыг авсан байх! Тэр чулуу ногоон болох тусам Юсуфийн царай ягаарсаар байлаа. Тэр чулууг нов ногоон болоход Юсуф удаанаар амьсгалж нүдээ нээлээ. Тэр цамхгийн гэрэл унтрав. Эргэн тойрон нүхэн харанхуйд дарагдаж, тал бүрээс могойн шаагих аймшигт дуу сонсогдоно.

	— Бадмаараг хаана байна вэ? Бадмаараг хаана байна вэ? гэж өвгөн сандрангуй хашхираад чулуун шалыг тэмтчив.

	— Надад байна! Май гэж харанхуйд Юсуфийн хариулах сонстоно. Харанхуйн доторх цайвар гэрлийг тэд үзлээ. Голын ногоон гэрлээ цацарган, бадмаараг жирвэлзэж байлаа. Гэтэл могойн шуугиан бүр тод аймшигтай дуулдаж газар дор даруй үй түмэн могой нөмрөн орж ирэх гэж бий мэт ажээ.

	— Бадмааргаа хагал! хага цохь! гэж өвгөн хашхираад шидэт таягаа Юсуфт өгөв. Өвгөний таягийг Юсуф авч хар тамираараа ногоон чулууг цохив. Чих дүлийрэм аянга нижигнэх дуу цуурайлан, цахилгаан цахин цамхгийн хана оройноосоо ёроолоо хүртэл цууран нурахыг тэд цахилгааны гэрэлд харав.

	— Зугтъя! Эндээс түргэн зугтъя гэж өвгөн хашхирав.

	Тэгээд тэр, Гүнжийн гараас шүүрэн авч, Мохан, Юсуф гурвуулыг шидэт таяг дээрээ суулгаад шатан дээгүүр нисэн зайлав. Тэднийг хаалган дээр дөнгөж гарч амжихад цамхаг нижигнэн бутрав. Хот тэр даяараа чичрэн, олон байшин сууриа хүртэл нурж унав. Хотыг хүрээлсэн төмөр тор бутран хийсэж, холын хол хаягдав... Хүмүүс орон гэрээсээ хашхиралдан гарч хаана л бол хаана үхсэн могойтой дайралдана. Гэхдээ тэдний ихэнх нь эзний цамхаг байсан газар цугларсан байлаа. Цацагдсан их алтан мөнгөн зоос, алмас эрдэнийн чимэгтэй сийлмэл сайхан сав суулган дунд могойнууд хэвтэнэ... Тэр бүх эвдэрч хэмхэрсэн хөглөрсөн зүйл үхсэн могойн дунд урт ногоон дээлтэй өвгөн болон хоёр бүстэй, нэг бүсгүй гурван хүүхэд зогсож байлаа. Аймшигт цайзаас хоцорсон зүйлсийг хүүхдүүд сонирхон ширтэнэ. Хотынхон өвгөнд ойртон ирж, тэднийг могойноос ангижруулсанд мэхийн талархав.

	Талархах хүн чинь би биш, энэ гурван эрэлхэг хүүхэд шүү! Та нарыг аймшигт хэрцгий захиргаанаас ч чөлөөлж, та нарын амийг эрэлхэг зоригоороо эд нар аварсан юм. Өнөөдрөөс эхлээд та нарыг могой хэзээ ч дахин хатгахгүй болно. Могойн хаанчлал мөнхөд устлаа! гэж өвгөн хэлэв. Түүний үгийг сонсоод хүмүүс Юсуф, Мохан, Гүнж гурвыг мөрөн дээрээ суулгаж, хот даяар явлаа.

	Тэр шөнө хүүхдүүд өвгөний гэрт унтлаа. Өглөөгүүр хүүхдүүд өвгөний зочломтгой, тусламтгайд нь чин сэтгэлээсээ талархаад аян замдаа гарахад:

	— Одоо та нар хаачих вэ? гэж өвгөн асуулаа.

	— Бид шидэт модны оройд хүрэх санаа байна гэж Юсуф хэлэв.

	Өвгөн юу ч хариулалгүй гагцхүү хөвхөн хайрцгаасаа шидэт толио гаргаж тунгалаг оёорыг нь харав.

	— Өвөө бид явъя гэж Юсуф хэлэхэд өвгөн дуугарсангүй. Тэгэхээр нь Юсуф тэсэж чадалгүй толинд нь адилхан харлаа. Юсуфт худагтай цэцэрлэг болон эргэн тойрон олон хүн цугларсан овоохой харагдав. Хүмүүс гараараа даллан хашхиралдаж хааны цэргүүд тэднийг гэрээс зайлуулан хөөхийг оролдоно...

	“Энэ гэр цэцэрлэгийг би хаа үзлээ дээ” гэж Юсуф бодоод цааш юу болохыг нь сонирхон ажив. Овоохойд цэргүүд ороод сав суулга, сийрс зэрэг хогшлыг гадагш хаялав... Дараа нь тэд нэг ахимаг авгайг орноос нь хөөж орыг нь үүдэн дээр шидэв. Тэр эхнэр уйлан чарлаж:

	— Юсуф! Юсуф! Юсуф минь, чи хаана байна? Хааны цэргүүд гэрийг минь булаан авахыг харж байна уу?! ...Юсуф аа, хүү минь ээ чи хаана байна аа?

	— Ээжээ! гэж Юсуф өөрийн эрхгүй хэлэв.!!!!!

	— Ээж чинь аюулд учирч! гэж Юсуфийг ширтэн хараад өвгөн хэлэв.

	— Өвгөн гуай, би ээждээ туслах ёстой! Би одоо энэхэн мөчид дээшээ гарах хэрэгтэй. Гэтэл би газар дор ийм гүнд байдаг... Би яах билээ? гэж Юсуф сандран чарлав.

	— Даруй харих хэрэгтэй гэж өвгөн хариулав.

	Шидэт толио өвгөн далд хийгээд гурван хүүхдийг өнөөх далавчит таяг дээрээ суулгав. Таяг нь далавчаа дэрвэгэнүүлэн тушаасан зүг нисэн одов. Өдий болтол шидэт модыг уруудан газрын гүнд орж явсан Юсуф болон түүний найз нар одоо газрын хөрсөн дээр гарахаар өгсөн явна. Гайхамшигт модны мөчир олон бээр дээш үргэлжилж, мань гурван найз давлагаа мэт өтгөн навчсын дотуур хөвөн явлаа.

	— Өвгөн гуай! Одоо бидний буцаж яваа энэ хотын могой ер нь хаашаа нуугдчихдаг байна аа? Надад хэлж өгөөч! Би бодоод бодоод олшгүй нь! гэж замдаа Мохан асуув.

	— Хүү минь энэ алтан дэлхий дээр хүмүүсийн дунд байж, хүмүүсийн хүчийг сорж чаддаг тийм могой байдаг юм шүү. Тэгэхдээ зохистой мөчийг шилж тэд хүн рүү халдаж, хүнийг хатгадаг юм. Тэрхүү хүн могой нь жирийн могойноос илүү аюултай. Тэднээс сэрэмжлэхэд бэрх! гэж өвгөн инээвхийлэн хариулав.

	— Тэгвэл могой хүнийг жинхэнэ хүнээс ялгаж болох уу? гэж Гүнж асуув.

	— Болно, охин минь! Тийм хүний зүрх нь хороор бялхмал байх бөгөөд түүнийг хармагц таньж болно. Хэрэв чи түүний нүд рүү няхуур ширтэж чадвал түүний юу хүссэнийг олж харна. Гагцхүү тэр өөрийн биед л сайн бол ураг төрлөө ч алж талж, гүтгэлгийн хороор хордуулахад бэлхэн байдаг юм. Могой хүний нүдэнд нь гэрэл байдаггүй, хүүхэн харааны нь оронд бяцхан мөнгөн зоос байдаг юм! гэж өвгөн хариулав.

	Шидэт таяг түргэхэн нисэж байлаа. Өмнө нь өдрийн гэрлээр бүдэгхэн гийгүүлэгдсэн газрын нүх харагдаж байв. Нэг мөч өнгөрөхөд далавчит таяг нүхнээс гарч, гурван хүүхдийг Юсуфийн цэцэрлэгт буулгав. Тэнд хаан, хааны охин, тосгоны ахлагч, цэрэг, айл саахалтынхан, янз бүрийн үй олон хүн цугларчээ. Тэдний дунд Юсуфийн ээж зогсоод гашуудалтайгаар уйлна.

	— Ээжээ! гэж Юсуф хашхирав.

	Эх нь эргэж хараад хүүгээ үзлээ. Ээж нь гүйж ирээд хүүгээ тэврэн, таалан, түүний нүүрийг нулимсаараа бүрхэн үнсэн байлаа.

	— Түүнийг барь гэж хаан тушаав. Хааны цэргүүд Юсуф руу дайрахад ногоон хүрэмтэй өвгөн тэднийг зогсоож,

	— Энэ ядуу хүү юунд буруутай билээ? гэж хаанаас асуув.

	— Энэ зулбасга чинь оргодол! Энэ чинь надад, өөрийнхөө эзэнд алба хаахгүй гэж, тэгээд бас зэргэлдээ орныг миний цэрэг эзлэхээр бэлдэж байх үед зугтсан юм гэж хаан хариулав.

	— Тэгвэл чи зэргэлдээ орныг эзлээд яах гэсэн юм бэ? гэж өвгөн асуулаа.

	— Түүний баялаг их, алмас, алт эрдэнийг эзэмших гэж...

	— Өө тийм үү? гэж хэлээд өвгөн, халаасан савнаасаа атга дүүрэн алтан зоос, эрдэнийн чулуу гаргаж газар цацан, Чулуу зоос нь цэцэрлэгээр бөмбөчин, зарим нь үндэс нь дээшээ, үзүүр нь доошоо харж ургасан шидэт модтой нүх рүү унав.

	Хааны шадар хүмүүс, цэрэг мөнгө, алмасыг түүж авахаар бужигналдахад, хаан өөрөө өвгөнийг гайхан харж,

	— Чи юун хүн бэ? гэж асуухад,

	— Баялагт хүрэх үнэнхүү замыг чамд зааж өгөх хүн чинь би байна. Энэ гүнзгий нүхийг харж байна уу? би дөнгөж л эндээс гарч ирээд байна. Тэнд газар доор барагдашгүй эрдэнэ, алмас, бадмаараг бий. Энэ нүхээр орвол чи, зүүдэндээ үзээгүй эрдэнийг олох болно гэж өвгөн хариулав.

	Хаан болоод түүний хомхой охин үг ч дуугаралгүй цэргүүдийн араас нүх рүү харайн орлоо.

	— Зогсоцгоо! гэж Юсуф хашхирахад

	— Тэднийг бүү саатуул! Бүгдээрээ алмас авахаар явцгааг! Гүйцгээ! За одоо хүрз авч даруй нүхийг дар гэж Юсуфт өвгөн хэлэв. “Нүхийг дар” гэнэ ээ? Буруу дуулаагүй байгаа?” гэсэн янзтайгаар өвгөнийг Юсуф гайхаж харлаа. Гэтэл өвгөн эргэж тосгоныхонд хандаж чангаар:

	— Сонсоцгоо, хүмүүс ээ! Хэрэв та нар хаанаас үүрд ангижиръя гэж хүсвэл түүнийг эргэн гарч ирж чадахааргүй болтол энэ нүхийг дарцгаа! гэв.

	Тэгж хэлэхээр Юсуф бүх учрыг ойлгов. Тэгээд тэр хүрз шүүрэн авч нүхийг түргэн дарав. Түүнийг хараад тосгоны бусад залуус ч ажиллав. Түдэлгүй тосгоны бүх тариачин, нэг хүн мэт гар нийлүүлэн ажиллаж нүхийг бул чулуугаар дарав. Нүхээ булж дуусахад Юсуф сандран өвгөнөөс,

	— Өвгөн гуай, мод минь яах бол? Газар дор хоцорчихлоо шүү дээ!... гэж асуухад,

	— Модны мөчрийг дамжин аялж үзсэн чинь болоо, тэр чинь мартагдахгүй. Харин тосгоныхонтойгоо ярих тийм зүйлтэй болсноо санаж байна уу? шидэт модыг дамжаад үзсэн бүгдээ эднүүдэд мэдүүлэхийг чармайх хэрэгтэй гэж өвгөн хариулав.

	— Тэгсэн ч гэсэн би бүр оройд нь хүрч чадаагүй шүү дээ! Яг оройд нь юу байдгийг үзэх сэн гэж би тун их хүсэж байна гэж Юсуф хэлэв.

	Өвгөн инээмсэглээд

	— Мөчрийг нь дамжин аялсан мод чинь жирийн мод биш шүү дээ! Тэр мод бол хүн төрөлхтний түүх юм. Тэрний оройг хэн ч үзэж чадаагүй юм даа гэв.

	Ухвар дутуу буюу сандрангуй хар сүүдэр Юсуфийн нүүрнээс арилж, зүрхний нь тольт бүрд гэрэл гийв. Бүх юмс түүнд ойлгомжтой боллоо. Өвгөнийг Юсуф гүн хүндэтгэн дэргэд нь очиж дээлийн нь хормойг үнсээд,

	— Өвгөн гуай та намайг тун их юманд сургалаа. Танд хэрхэн талархахаа мэдэхгүй байна... Өнөөдрөөс эхлээд миний гэр чинийх болог. Бидэнтэй хамт сууж амьдраач. Та, Мохан, Гүнж, миний ээж бид бүгдээрээ хамт энд байя.

	— Үгүй ээ! Юсуф минь! Мохан энэ жаал охин хоёр чамтай хамт үлдэг гээд Гүнжийн толгой руу харж өвгөн,

	— Хамт сууцгааж, ээжийнхээ үгэнд орж явцгаа! Газар дор үзсэн бүхнээ тосгоныхондоо ярихыг битгий мартаарай. Би цаашаа аялъя даа гэж хэлэхэд

	— Өвгөн гуай хаачих нь вэ? Та яагаад бидэнтэй хамт байхыг хүсэхгүй байгаа юм бэ? гэж Мохан асуув.

	— Эндээ байгаач гэж хэлээд Гүнж өвгөнөөс зуурав.

	— Чадахгүй, охин минь чадахгүй! Би ямагт улам улам урагшлах ёстой. Би мөчийн төдий зогсож болохгүй. Яагаад гэвэл миний нэрийг цаг үе гэдэг юм гэж хэлээд өвгөн далавчит таягаа авч нисэн одов.

	Юсуф, Мохан, Гүнж гурав удтал зогсож, өвгөнийг далд орон ортол нь хойноос нь харуулдав.

	Юсуфын ээж өөрийн хүү болон түүний шинэ найзуудыг энхрийлэн хараад,

	— Энэ цэцэн мэргэн өвгөн үнэн үг хэлж байна. Энэ өвгөн, та нарт замыг чинь зааж, гэрийг чинь олгож өгч! Явцгаая хүүхдүүд ээ гэж хэлэв.

	— Гүнж, Мохан хоёрыг хөтөлж Юсуф, тансаг үнэрт цэцгээр дүүрэн цэцэрлэгээрээ гатлав. Гар гараасаа бат барилцан гурван хүүхэд эхийнхээ араас дагаж харив.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1958 оны хэвлэлийн Хэвлэн нийтлэлийн мэдээлэл :

	 

	 

	КРИШАН ЧАНДАР

	 

	УРУУГАА УРГАСАН МОД

	(Үлгэрчилсэн тууж)

	 

	Орос хэлнээс М. Цэдэндорж орчуулав.

	 

	Редактор С. Бадраа

	 

	Техник редактор Ц. Содов.

	Хянагч Б. Уламбаяр

	 

	Б—1225. 

	Хэвлэлтэд 1958 оны 4-р сарын 17-ны өдөр. 

	Хэвлэсэн тоо 10000 

	Цаасны хэмжээ 60X90 1/16.

	Хэв хуудас 5,5

	Зах. №158.

	Үнэ 1 төг 80 мөн

	 

	Сүхбаатарын нэрэмжит Хэвлэх үйлдвэр.

	Улаанбаатар, Чойбалсангийн гудамж, 2.


cover.jpeg
/4 4 4 P Lher
’/’,/,/i/" 4 e

7
/-
7
a7






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





